


Editorjal
Jeremy Buttigieg

Kif jgħidu, iż-żmien ma jistenna lil ħadd, 
u bħal leħħa ta’ berqa ninsabu biss ftit 
xhur ’il bogħod minn Festa Titulari oħra, 
fejn niċċelebraw il-festa tal-patruna 
mondjali, Santa Marija.  Din il-ħarġa, ‘It-
Titular’, hija ġabra ta’ stejjer, riflessjonijiet, 
u esperjenzi li jorbtu l-ispirtu tal-festa 
mal-ħajja taż-żgħażagħ tal-lum. Dan 
il-ktieb jirrappreżenta l-ħidma, il-
passjoni u l-għaqda li jġibu magħhom 
il-ġenerazzjonijiet li jieħdu sehem f’din il-
festa tant għażiża.  

F’dan il-ktieb, se nitkellmu fuq iż-żgħażagħ 
mimlijin b’dedikazzjoni u ħeġġa. Huwa 
ktieb li mhux biss ifakkar f’festi passati, 
imma wkoll iħares lejn il-futur, fejn iż-
żgħażagħ ikomplu jġibu l-innovazzjoni u 
l-enerġija ġdida għal din il-festa. Kif tgħid 
il-kelma, il-festa mhijiex biss dwar il-ġmiel 
tan-nar, il-briju u l-mużika, iżda dwar il-
komunità li tiġbor ruħha flimkien biex 
tiċċelebra l-fidi u t-tradizzjonijiet tagħha. 
Din il-ħarġa hija ħarsa lejn il-ħidma wara 
l-kwinti, fejn iż-żgħażagħ jieħdu r-rwol 
tagħhom biex iżommu din il-festa ħajja u 
vibranti.  

Wara l-festa tas-sena l-oħra, il-kumitat taż-
żgħażagħ reġa’ ġie mġedded b’numru kbir 
ta’ żgħażagħ ġodda b’ħeġġa kbira li jagħtu 
s-sehem tagħhom għall-festa. B’hekk, 
xammarna l-kmiem u kulħadd intefa’ 

jaħdem b’ruħu u b’ġismu mill-ewwel. Kull 
partitarju u partitarja jaf kemm hemm 
bżonn ta’ ħidma matul is-sena kollha biex 
il-ġimgħa tal-festa tkun suċċess.  

Din il-ħidma ssir minn kull kumitat, 
sezzjoni, għaqda u kummissjoni. Kull entità 
sserraħ fuq l-oħra u viċe versa, biex b’hekk 
tissaħħaħ l-għaqda u tikber l-għajnuna 
bejn il-membri. Din il-ħidma mhijiex faċli, 
għax tirrikjedi ħafna impenn u sagrifiċċju. 
Iżda tagħtina wkoll ċertu responsabbiltà 
u tgħinna nieħdu deċiżjonijiet li kultant 
ikunu diffiċli. Imma meta naraw il-frott tal-
ħidma tagħna, nimtlew b’sodisfazzjon kbir, 
għax nafu li kellna sehem f’din il-ġrajja.  

Għandna għalfejn inkunu kburin li fis-
soċjetà tagħna għandna ħafna nies kapaċi 
li, minħabba l-imħabba u d-dedikazzjoni 
kbira tagħhom lejn is-soċjetà u lejn 
Ommna Marija, jaħdmu bla waqfien, 
b’mod volontarju, sabiex sena wara sena 
nkunu nistgħu ntellgħu festa grandjuża.  

Nixtiequ nirringrazzjaw lil kull min qed 
jagħti s-sehem tiegħu biex din il-festa 
tkun waħda mill-aqwa. Grazzi għall-ħidma 
tiegħek, għall-passjoni tiegħek u għall-
imħabba tiegħek lejn il-festa u l-komunità. 
Ejja nkomplu nġibu l-ispirtu ta’ Santa Marija 
fil-ħajja ta’ kuljum, u nkunu parti minn din 
il-ġrajja sabiħa li tgħaqqadna flimkien.

Għeżież partitarji u soċi, 

Huwa ta’ pjaċir kbir għalija li naqsam 
magħkom xi ħsibijiet minn tiegħi fil-
pubblikazzjoni ‘It-Titular’ ta’ din is-sena, 
sena 2025; sena li tara lis-Soċjetà Santa 
Marija u Banda Re Ġorġ V u l-bosta fergħat 
tagħha, inklużi ż-żgħażagħ, ikomplu jiktbu 
kapitlu ieħor fl-istorja ta’ suċċessi ta’ din 
l-ewwel Soċjetà Mużikali Mqabbija. Il-ħarġa 
tat-Titular reġgħat waslet u ż-żgħażagħ 
ta’ din is-Soċjetà reġgħu bi ħġarom ħolqu 
dan il-ktieb. Għal sena oħra, erġajt isseħibt 
fl-aqwa Sezzjoni Żgħażagħ ta’ raħalna, is-
Sezzjoni Żgħażagħ Santa Marija Mqabba.

Din is-sena hija sena ta’ rekord għas-
Sezzjoni Żgħażagħ, b’wieħed mill-akbar 
gruppi li qatt kellna tul dawn l-aħħar snin. 
Kollha ninsabu biex bil-grazzja t’Alla u bid-
dedikazzjoni tagħna u ħidmietna nkomplu 
nibnu Festa soda li tagħmel unur kemm 
lilna kif ukoll lir-raħal tagħna u fl-a˙˙ar nett, 
lill-Assunta l-Omm tagħna Santa Marija.

B’ħeġġa kbira, din is-sena ddeċidejna li 
nkomplu nkabbru l-Festa tagħna akbar 
minn qatt qabel u b’hekk diġà bdejna 
b’dedikazzjoni kbira f’ħidmietna. Diġà 
bdejna norganizzaw sensiela ta’ attivitajiet 
varji u nnovattivi li mhux biss jagħtu ħajja 
u enerġija lis-Soċjetà tagħna, iżda wkoll 
inrawwmu l-ispirtu ta’ għaqda u solidarjetà 
mal-komunità kollha. Il-volontarjat huwa 
dak li jgħaqqad il-komunità flimkien u bl-
attivitajiet li norganizzaw aħna ż-żgħażagħ, 
nkunu nixtiequ nkabbru din is-Soċjetà. 

Ma niddejjaqx ngħid għax hija l-verità, 
li f’raħalna mingħajr l-ebda dubju din 
hija l-aktar Sezzjoni Żgħażagħ attiva u 
nnovativa fl-Imqabba. Dan hu frott biss 

l-għaqda u l-enerġija li teżisti, l-ewwel nett 
fostna l-membri tal-kumitat kif ukoll lilkom 
il-partitarji, li tgħinuna u tissaportjawna 
f’kull attività li nagħmlu. Matul is-snin, 
din is-sezzjoni kompliet tikber u trawwem 
żgħażagħ biex ikomplu jissieħbu fil-
volontarjat. Propju kienet il-Festa tas-sena 
l-ohra, Festa 2024, fejn aħna ż-żgħażagħ 
komplejna nimodernizzaw u nkunu iktar 
innovativi billi kabbarna l-istrutura ta’ 
LEDS. Dan huwa frott tax-xogħol u ħidma 
tagħna ż-żgħażagħ 

Dan kollu ma jistax iseħħ mingħajr il-
kontribuzzjonijiet tal-membri dedikati 
tagħna u dawk kollha li minn qalbhom 
joffru ħinhom, it-talenti tagħhom u 
l-appoġġ finanzjarju biex naraw il-ħolm 
tagħna jieħu l-ħajja. Kull sagrifiċċju, kull 
minuta investita u kull sors ta’ appoġġ 
huma essenzjali sabiex nagħtu l-aħjar 
rizultati fil-Festa tagħna, b’mod speċjali fil-
ġurnata taż-żgħażagħ, it-tlettax t’Awwissu. 
Data fissa imnaqqxa fil-kalendarju li saret 
sinonima magħna ż-żgħażagħ, nuru it-
talenti u l-innovazzjoni tagħna fix-xogħol 

Messaġġ mill-President
Jeremy Buttigieg

pirotekniku kif ukoll fil-qasam tas-serata. 

Għalhekk, nistieden iktar żgħażagħ u 
individwi sabiex jingħaqdu magħna biex 
inkomplu nkabbru l-Festa u s-Soċjetà tant 
glorjuża tagħna. Kull kontribut, kemm ikun 
kbir jew żgħir, huwa aktar minn importanti 
u jgħin biex inżommu l-Festa tagħna ħajja 
u relevanti għall-ġenerazzjonijiet li ġejjin. 

L-għaqda u l-komunità huma l-valuri li 
jżommuna flimkien u bil-kollaborazzjoni ta’ 
kulħadd, nistgħu nkomplu nkabbru l Festa 
u Soċjetà tagħna.

VIVA L-15 TA’ AWWISSU

VIVA SANTA MARIJA.

Għeżież Żgħażagħ, Soċi u Partitarji,

Huwa ta’ pjaċir kbir għalija li din is-sena 
hija s-7 sena tiegħi li ngħaqadt mas-
Sezzjoni Żgħażagħ Santa Marija. Din is-
sena hija waħda speċjali għas-Soċjetà 
tagħna. Is-sena 2025, is-sena fejn is-Soċjetà 
Santa Marija u Banda Re Ġorġ V tiċċelebra 
80 sena mit-twaqqif tal-orkestra Santa 
Marija, dik li llum hija l-Banda Re Ġorġ 
V. Din is-sena ukoll ser inkunu qegħdin 
niċċelebraw id-Domma tal-Assunta li hija 
ġurnata importanti għall-Knisja Kattolika 
u b’mod speċjali għalina l-Imqabbin fejn 
infakkru meta fl-1 ta’ Novembru 1950 
ġewwa l-Vatikan il-Papa Piju XII ipproklama 
u ddefinixxa t-Tlugħ fis-Sema ta’ Santa 
Marija bir-ruħ u bil-ġisem, bħala domma 
tal-fidi. Din is-sena hija sena speċjali 
ghalina ż-żgħażagħ ukoll, għaliex hija sena 
spettakolari fejn rajna diversi żgħażagħ 
ġodda jingħaqdu magħna f’din is-sezzjoni 
biex qegħdin grupp kbir u sabiħ.

Jekk ikollna mmorru lura fis-snin, 
nindunaw kemm il-festi nbidlu fil-mod kif 
saru jiġu organizzati. Qabel kien isir kollox 
fuq skala iżgħar, iżda llum lkoll nafu kemm 
dawn kibru f’kull aspett. L-organizzazzjoni 
ta’ dawn il-festi tirrikjedi ħafna aktar nies, 
aktar ħsieb u fuq kollox, ħafna aktar spejjeż. 
Is-Sezzjoni Żgħażagħ Santa Marija kienet 
is-sezzjoni fi ħdan is-Soċjetà tagħna li tat 
imbuttatura kemxejn kbira sabiex il-Festa 
f’ġieħ il-Patruna Santa Marija tiġi meqjusa 
fost l-aqwa f’pajjiżna. Iż-żgħażagħ tagħna, 
b’mod speċjali dawk preżenti għandhom 
il-potenzjal, għandhom l-għodda u 
għandhom il-kapaċità biex ikomplu jtejbu 
l-kwalità tal-festi tradizzjonali Maltin. Però, 
dawn iż-żgħażagħ iridu jsibu l-ispazju 
sabiex ikunu jistgħu japprofondixxu 

t-talenti tagħhom u juruhom mal-bqija tal-
pajjiż. M’hemmx dubju li l-Festa ta’ Santa 
Marija hija fost l-ikbar li għandha l-Knisja 
Kattolika. Missirijietna kienu għaqlin 
biżżejjed li għażlu lil Marija bħala l-Patruna 
tal-Parroċċa tagħna. Għalhekk iż-żgħażagħ 
tal-lum għandhom ikomplu jaħdmu fuq 
dak li ħadmu għalih missirijietna sabiex 
ikomplu jkabbru t-twemmin tagħhom 
f’dak li għandu x’jaqsam mal-ħidma b’risq 
il-Festa tal-Assunta.

Mingħajr dubju, iż-żgħażagħ min-natura 
tagħhom jagħmlu ħoss kull fejn ikunu. 
Ħafna drabi jkun hemm min jaħseb li 
ż-żgħażagħ huma strument qawwi ta’ 
sfruttament. Dan m’għandux ikun għax 
parti kbira miż-żgħażagħ għandhom 
valuri tajbin. Is-Sezzjoni Żgħażagħ Santa 
Marija hija konferma ta’ dan. It-twaqqif 
tas-Sezzjoni Żgħażagħ kien pass utli għas-
Soċjetà tagħna. Illum nistgħu ngħidu 
li b’serjetà, b’għaqal u b’viżjoni ċara, is-
Sezzjoni tagħna hija pedina importanti 
ħafna u hija l-akbar protagonista matul 
is-sena kollha. Illum is-Sezzjonijiet taż-

Messaġġ mis-Segretarja
Maria Ghigo

Żgħażagħ, inkluż dik tas-Soċjetà tagħna, 
inqisuhom bħala grupp ta’ tagħlim fl-ibliet 
u l-irħula tagħna. Għalkemm il-volontarjat 
qed jonqos u I-ħin fil-ħajja tal-lum sar 
limitat, għadek tara żgħażagħ determinati 
jaħdmu bla waqfien mhux biss f’dik il-
ġimgħa tal-Festa iżda matul is-sena kollha. 
Biex taħdem għall-Festa tradizzjonali 
Maltija bilfors trid tkun professjonali fix-
xogħol tiegħek u qed naraw ir-riżultat 
ta’ dan ix-xogħol fl-Armar tat-toroq, fil-
programmi tal-banda, fil-manifattura tal-
piroteknika u fuq kollox f’xi innovazzjoni 
tagħna ż-żgħażagħ. 

Meta nsemmu l-kelma briju, ma tistax 
ma ssemmix lis-Sezzjoni Żgħażagħ Santa 
Marija tal-Imqabba. Dan minħabba l-fatt 
li għalkemm raħalna huwa wieħed żgħir, 
il-livell ta’ briju li jintlaħaq fil-marċi tagħna 
huwa wieħed impekkabbli. Meta nsemmu 
l-kelma innovazzjoni, wieħed malajr iġib 
quddiemu l-Marċi Grandjużi tat-Tridijiet, 
b’mod speċjali il-Marċ Grandjuż tat-Tielet 
Tridu, is-sorprizi oriġinali li ħarġu matul is-
snin u fuq kollox il-partitarji uniċi, membri 
fi ħdan is-Soċjetà li dejjem ħadmu sabiex 
jiġbdu lejn raħalna l-akbar folol f’Festa 
tipika Maltija. BI-appoġġ sħiħ li Ikoll flimkien 

nagħtu, dejjem konna minn ta’ quddiem 
biex bil-ħeġġa u d-determinazzjoni tagħna 
ngħinu fejn ikun hemm bżonn. 

Mhux ser nogħqod nidħol fid-dettall dwar 
l-attivitajiet li ġew organizzati, imma jekk 
inħarsu x’għamlet is-Sezzjoni Żgħażagħ 
naraw li I-attivitajiet ma naqsu qatt iżda 
dejjem komplejna u żidna fuq is-snin li 
għaddew. Ta’ min jgħid li kull attività li 
tellajna mhux biss kienet ta’ livell għoli iżda 
kienet oriġinali għall-aħħar, fejn I-element 
żagħżugħ mimli entużjażmu u ħeġġa 
dejjem iddomina. 

Ir-ringrazzjamenti tiegħi jmorru lil 
sħabi l-membri tal-Kumitat tal-ħidma u 
s-sagrifiċċji li Ikoll qed nagħmlu u fuq kollox, 
liż-żgħażagħ kollha li jagħtu xi kontribut 
kull meta niġu bżonnhom. Ftakru li fi 
żmien qasir ser naħsdu l-frott ta’ dak kollu 
li bnejna f’din l-aħħar sena. Ejjew flimkien 
inkomplu nkabbru isem din L-AQWA 
SEZZJONI ŻGĦAŻAGĦ FL-IMQABBA u 
l-akbar Festa ġewwa l-Imqabba ddedikata 
lill-Patruna Universali Santa Marija.

Viva Santa Marija! Viva L-Assunta!

Hekk kif għaddiet sena oħra, wasal iż-
żmien għall-ħarġa annwali ohra ‘It-Titular’ 
li toħroġ mis-Sezzjoni Żgħażagħ. Din hija 
t-tielet sena tiegħi f’dan il-kumitat, grupp 
ta’ żgħażagħ ħabrieka li jinkludi żgħażagħ 
mimlijin enerġija u kapaċitajiet differenti 
li permezz ta’ dawn, kull sena jirnexxielna 
nibqgħu ngħollu isem din is-Soċjetà li 
minn dejjem kienet għal qalbna. 

L-ewwel sena li ffurmajt parti minn din is-
sezzjoni kienet sena indimentikabbli f’ħajti, 
fejn kelli l-ewwel esperjenza ta’ x’joffri 
l-Kumitat tas-Sezzjoni Żgħażagħ. Bħal 
kull sena oħra, kienet sena impenjattiva 
ferm però fl-aħħar ħadd ma jista’ jneħħi 
s-sodisfazzjon li ħadna bħala kumitat 
fejn urejna l-kapaċitajiet u l-innovazzjoni 
tagħna waqt il-ġimgħa tal-Festa. Ġimgħa 
fejn ħdimna qatigħ għaliha u wrejna kemm 
propju aħna innovattivi u dominanti 
f’raħalna. B’hekk wasalt biex din is-sena 
nerġa’ nidħol u nesperjenza l-Kumitat 
tas-Sezzjoni Żgħażagħ. Minn mindu 
ngħaqadna flimkien, bħala kumitat ġdid 
f’Settembru li għadda, mill-ewwel bdejna 
naħdmu id f’id u fassalna pjan ta’ attivitajiet 
u proġetti matul is-sena u b’hekk bdiet il-

ħidma minna ż-żgħażagħ. Ħsibna ukoll 
f’attivitajiet li nkunu nistgħu nagħmlu 
b’għan li niġbru fondi sabiex finalment, 
inkunu nistgħu norganizzaw Festa kif 
jixraq lill-Patruna tagħna, Santa Marija. 
Fost bosta attivijiet li organizzajna, insibu 
ikliet, ‘Escape Room’, Milied fil-Misraħ, kif 
ukoll id-dramm kontemporanju għal waqt 
il-Ġimgħa l-Kbira u l-wirja Semana Santa. 

Kull membru ta’ din is-sezzjoni dejjem 
jagħmel bosta sagrifiċċji sabiex ikunu 
jistgħu jiġu organizzati kemm attivitajiet li 
jirrikjedu ħafna xogħol u ħsieb u kif ukoll 
Festa kbira biex niċċelebraw il-Festa ta’ 
Santa Marija u ta’ dan nixtieq nirringrazzja 
lill-membri tal-kumitat, li dejjem jaħdmu 
bla waqfien, kif ukoll dawk kollha li b’xi mod 
jew ieħor kienu ta’ għajnuna. Grazzi lil kull 
żagħżugħ u żagħżugħa li taw sehemhom 
f’din is-sezzjoni biex tul dawn is-snin konna 
u nibqgħu dominanti f’raħalna!

Messaġġ mill-Kaxxier
Malcolm Farrugia

Għeżież Żgħażagħ, Soċi u Partitarji, 

Għaddiet sena oħra, u hekk reġa’ wasal iż-
żmien lis-Sezzjoni Żgħażagħ Santa Marija 
toħroġ il-ħarġa ta’ kull sena ‘It-Titular’. 
Permezz ta’ din il-ħarġa nżommu kuntatt 
magħkom, kif ukoll nagħtu ħarsa lejn ix-
xogħol li jkun għaddej matul is-sena kollha 
b’risq il-Festa tant għażiża għalina.

Sa mill-1993, il-ħidma żagħżugħa ma 
waqfet qatt taħdem b’serjetà, b’għaqal 
u b’viżjoni ċara sabiex dejjem tibqa’ 
protagonista matul is-sena kollha. Kull 
sena din is-sezzjoni torganizza attivitajiet 
ta’ livell għoli, kif ukoll hija l-aktar sezzjoni 
attiva ġewwa raħalna. Għal sena oħra, 
erġajt iddeċidejt li ningħaqad ma’ din 
is-sezzjoni sabiex inkomplu naħdmu 
qatigħ permezz t’attivitajiet varjati u 
differenti għal kulħadd. Matul din is-sena, 
bħala żgħażagħ qed naħdmu fuq diversi 
attivitajiet fejn komplejna nżidu attivitajiet 
ġodda fuq is-snin li għaddew. Ta’ min 
issemmi l-attività ġdida marbuta maż-
żmien tal-‘Halloween’, fejn ħloqna ‘Escape 
Room’ ġewwa s-sotterran tas-Soċjetà bl-
isem ‘Is-Sigriet tal-Kantina’. Din l-attività 
kienet ta’ livell għoli u oriġinali, hekk kif 
kellna rispons tajjeb kemm mill-partitarji 
kif ukoll minn nies minn barra. Kif ukoll, 
din is-sena erġajna organizzajna ‘Milied 
fil-Misraħ’, attività għall-familja kollha 
marbuta ma’ żmien il-Milied. Issa nħarsu ’l 
quddiem għal diversi attivitajiet li qegħdin 
naħdmu fuqhom għaż-żmien li ġej, 
fosthom il-Wirja ‘La Semana Santa’ flimkien 
mad-dramm kontemporanju tal-Ġimgħa 
l-Kbira, kif ukoll diversi ikliet. Apparti dawn 
l-attivitajiet, il-ħidma minn wara l-kwinti u 
l-impenji sabiex nkunu nistgħu ntellgħu 
Festa ta’ livell għoli, unika u memorabbli 

ma tonqosx. Inħarsu ’l quddiem sabiex 
wara dawn l-attivitajiet iwassluna għall-
qofol tal-ħidma żagħżugħa fil-Festa, 
b’marċi oriġinali, uniċi, u ta’ suċċessi f’ġieħ 
il-Patruna tagħna l-Imqabbin!

Permezz tal-ħidma volontarja, sirt naf 
kemm huwa importanti li taħdem flimkien 
mal-oħrajn. Matul is-sena l-oħra ħadt 
pjaċir nitgħallem ħiliet ġodda u nara 
ż-żgħażagħ il-ġodda jsiru parti minn din 
is-sezzjoni. Ma nistax ngħid li kien vjaġġ 
faċli, b’ħinijiet twal, iżda id-dedikazzjoni 
u l-organizzazzjoni bejn il-membri kollha 
huma parti mill-esperjenza. Bl-appoġġ 
sħiħ li lkoll flimkien nagħtu, dejjem 
konna minn ta’ quddiem biex bil-ħeġġa u 
d-determinazzjoni tagħna norganizzaw 
Festa ta’ livell għoli. Dan nistgħu narawh 
fil-qofol tal-marċ tat-tridijiet, li jibqa’ uniku 
ġewwa raħalna. 

Minn hawnhekk, nixtieq nirringrazzja liż-
żgħażagħ li kienu fil-kumitati preċedenti 
jew li għenu sabiex matul is-snin urew il-ħila 
u l-kapaċità f’kull qasam fejn tidħol il-Festa 

Messaġġ mill-Viċi President
Michela Ellul

Maltija, kif ukoll fl-attivitajiet ta’ suċċess. 
Illum il-ġurnata bqajna naħdmu fuq dawn 
il-passi u hekk ser nkomplu nagħmlu 
matul din is-sena sabiex flimkien nerġgħu 
norganizzaw Festa kbira u grandjuża 
għal Ommna Marija! Nirringrazzja wkoll 
lill-membri li ngħaqdu f’din is-Sezzjoni 
Żgħażagħ din is-sena. Hekk kif għal sena 
oħra qegħdin grupp imħallat sew, fejn 
hemm taħlita ta’ żgħażagħ li kbirna u 
esperjenzajna l-ħajja li toffri din is-sezzjoni, 
kif ukoll numru ta’ membri ġodda. Din it-
taħlita ta’ esperjenza u enerġija ġdida tgħin 
sabiex flimkien inkomplu nkabbru isem 
din is-sezzjoni tant għal qalbna u fi żmien 
qasir ser naħsdu l-frott ta’ dak kollu li qed 
nibnu matul din is-sena. 

Fl-aħħar nixtieq ngħid grazzi lilkom is-
soċji, l-partitarji u l-għaqdiet tas-sapport u 
li dejjem tattendu għall-attivitajiet li nkunu 
qegħdin intellgħu matul is-sena, għaliex 
li kieku ma tkunux intom il-benefatturi u 
l-partitarji, ma tkunx tista’ tittella’ Festa ta’ 
livell għoli bħalma nagħmlu ta’ kull sena. 
Kif ukoll grazzi lil sħabi tal-kumitat tal-
għajnuna, ħidma u sagrifiċċji matul is-sena, 
kif ukoll lil kull min jgħin lil din is-sezzjoni 
permezz ta’ għajnuna fix-xogħol manwali 
jew finanzjarjament għaliex bl-għajnuna 
ta’ kulħadd naħdmu biex nkabbru l-Festa 
tant għażiża għalina. 

Viva Santa Marija! Viva l-Patruna tal-
Imqabbin!

Għaddiet sena u qegħdin hawnhekk bl-
edizzjoni tat-Titular li ilu joħroġ b’mod 
regolari għal aktar minn 15-il sena. 
Din l-edizzjoni sservi wkoll biex aħna 
ż-żagħżagħ inwasslu magħkom il-ħidma 
li tkun qiegħda issir mhux fi żmien il-
Festa biss, iżda anke matul is-sena għaliex 
bħalma tafu, biex tittella’ Festa ta’ livell 
nazzjonali jirrikjedi ħafna xogħol. 

Wara nuqqas ta’ għaxar snin mill-Kumitat, 
ġejt avviċinat biex nerġa’ ningħaqad 
mas-Sezzjoni Żgħażagħ biex flimkien 
inkomplu noħolqu attivitajiet ġodda kif 
ukoll intellgħu marċ tat-Tielet Tridu ta’ livell 
għoli. 

Apparti l-attivitajiet regolari ta’ matul 
is-sena kalendarja, din is-sena tellajna 

flimkien attività ġdida fi żmien il-Halloween 
bil-kunċett ta’ ‘Escape Room’ li ntlaqgħet 
tajjeb ħafna kemm man-nies tal-lokal kif 
ukoll ma’ nies minn barra r-raħal ukoll. 
Tellajna wkoll attività ta’ żmien il-Milied bl-
isem ta’ ‘Milied fil-Misraħ’ li ntlaqgħet tajjeb 
ukoll. 

Ix-xogħol ma jieqafx u nassigurawkom li 
għandna attivitajiet ippjanati ta’ livell għoli 
li jilħqu l-qofol tagħhom fit-13 t’Awwissu, 
fil-marċ grandjuż tat-Tielet Tridu. Nixtieq 
nieħu l-opportunità biex nirringrazzja 
lilkom il-partitarji li dejjem kontu ta’ spalla 
għalina. Inħarsu flimkien ’il quddiem biex 
norganizzaw Festa kbira f’ġieħ il-Patruna 
tagħna l-Imqabbin, Santa Marija.

Messaġġ mill-Viċi Segretarju
Luke Vella

Huwa ta’ unur għalija li qed nikteb dawn 
l-kelmtejn għas-sitt sena tiegħi fil-Kumitat 
taż-Żgħażagħ. 

Matul din is-sena komplejna naħdmu 
flimkien biex norganizzaw attivitajiet 
oriġinali. Permezz ta’ dawn l-attivitajiet 
nkunu nistgħu nkomplu ngħollu l-livell 
tal-Festa tant għażiża għalina. Waħda 
mill-attivitajiet li organizzajna, fejn kellna 
rispons tajjeb ħafna, kienet ‘Is-Sigriet tal-
Kantina’ ‘Escape Room’. Din l-attività hija 
unika ġo raħalna u propju din is-sezzjoni 
ħadmet ħafna sabiex din issir realtà u ta’ 
suċċess kbir, tant li attirat numru kbir ta’ 
nies minn barra r-raħal tagħna. Attività 
oħra kienet ‘‘Milied fil-Misraħ’’. Din l-attività 
saret sinonimu ma’ kulħadd fi żmien il-
Milied, li wkoll laqgħet numru ta’ nies matul 
dan iż-żmien. 

Minn hawnhekk nixtieq nirringrazzja lil 
kulħadd tal-għajnuna li nsibu f’attivitajiet 

bħal dawn. Mingħajr din l-għajnuna, 
attivitajiet bħal dawn żgur li ma jkunux 
possibbli. Grazzi mill-qalb! B’wiċċi minn 
quddiem ma niddejjaqx ngħid li aħna 
sezzjoni attiva s-sena kollha, dejjem 
maqgħudin u naħdmu mill-qalb, b’hekk 
dejjem noħorġu sodisfatti bil-prodott li 
nwasslu fil-qofol ta’ sena xogħol, fil-Festa 
Titulari ta’ Santa Marija! 

Matul is-snin, iż-żgħażagħ ta’ din l-istess 
soċjetà wrew il-ħila u l-kapaċità fl-
organizzazzjoni ta’ attivitajiet oriġinali 
matul is-sena, kif ukoll f’kull qasam 
fejn tidħol il-Festa, li kienu u baqgħu ta’ 
suċċess sal-ġurnata tal-lum. Għalhekk 
nirringrazzjakom tal-għajnuna kollha 
li dejjem nsibu matul is-sena kollha, kif 
ukoll nħeġġukom li tkomplu dejjem 
tattendu għall-attivitajiet li ser nkunu qed 
norganizzaw fiż-żmien li ġej. B’hekk ilkoll 
flimkien nkomplu ngħollu isem is-Soċjetà 
tant għażiża għalina. 

Viva l-Patruna tal-Imqabbin, Santa Marija!

Messaġġ mill-Viċi Kaxxier
Pierre Farrugia

Din hija t-tieni sena tiegħi fis-Sezzjoni 
Żgħażagħ fi ħdan is-Soċjetà Santa Marija. 
Hija esperjenza li tkompli tagħtini ħafna 
sodisfazzjon u opportunità biex nikber 
bħala persuna u ngħaddi l-kontribut tiegħi 
biex naħdem għal din il-Festa tant għal 
qalbna.

Minn dejjem kelli x-xewqa li nkun parti minn 
din is-sezzjoni u issa li qiegħed hawn, nara li 
din hija opportunità unika. L-għan tagħna 
lkoll huwa li nkomplu nżidu attivitajiet 
ġodda li se jkomplu jikkontribwixxu għall-
iżvilupp tal-Festa, filwaqt li nagħtu ħarsa 
lejn il-ħajja soċjali tagħna, il-kultura u 
t-tradizzjonijiet. S’issa, minkejja li għaddew 
biss ftit xhur, organizzajna attivitajiet 
varjati fosthom l-‘Escape Room’, l-Ikla bejn 
it-Titulari u l-‘Milied fil-Misraħ’. L-‘Escape 
Room’ kienet attività fejn flimkien ħdimna 
biex inħoloq misteru, fejn il-grupp preżenti 
kellu jsib is-soluzzjonijiet għall-isfidi 
f’ħin limitat. Filwaqt li l-‘Milied fil-Misraħ’ 
kienet attività maqsuma fuq erbat ijiem 
li permezz tagħha qajjimna l-ispirtu tal-
Milied f’raħalna, b’kant, żfin, ikel, xorb, u 

attivitajiet għat-tfal. L-‘Ikla bejn it-Titulari’ 
kienet attività oħra li organizzajna biex 
niġbru l-komunità flimkien.

Kull attività li organizzajna kif ukoll dawk li 
qegħdin inħejju għax-xhur li ġejjin, huma 
passi li se jkomplu jgħinu fit-tisħiħ tal-Festa 
ta’ Ommna Santa Marija. Permezz ta’ dawn 
l-attivitajiet, jinġabru wkoll fondi sabiex 
inkunu nistgħu norganizzaw Festa hekk kif 
tixraq lil Ommna Santa Marija.

Nixtieq nirringrazzja lil dawk kollha li 
tawna l-appoġġ tagħhom u ħeġġuna biex 
inkomplu norganizzaw attivitajiet b’suċċess 
li jwassluna għall-ġimgħa tal-Festa. Kieku 
ma tkunux intom il-benefatturi u l-partitarji 
tagħna, ma tkunx tista’ tittella’ Festa ta’ dan 
il-livell għoli bħalma dejjem għamilna. Dan 
kollu nagħmluh biex inkomplu nkabbru 
l-Festa ta’ Ommna Santa Marija b’rispett, 
dedikazzjoni u qima. Viva Santa Marija!

Messaġġ mill-PRO
Brayden Cachia

Din hija it tieni sena tiegħi li qed nifforma 
parti mill-Kumitat tas-Sezzjoni Żgħażagħ 
fi ħdan is-Soċjeta. Ergajt dħalt għal din 
l-esperjenza għaliex l-esperjenza li kelli 
matul l-ewwel sena li ifformajt parti minn 
dan il-kumitat kienet waħda pożitiva u ta’ 
tagħlim. 

Qiegħed ukoll inkun ta’ għajnuna billi 
meta jkunu f’xi diffikultà nagħti I-veduti 
tiegħi u ngħinhom ukoll fejn jidħlu 
I-promozzjonijiet tal-attivitajiet li jkollna. 
Nagħti il-kontribut tiegħi billi ngħin fil-
ħidma tal-posters kif ukoll kif semmejt 
aktar qabel fil-qasam tal-promozzjonijiet 
tal-attivitajiet. Din is-sena qiegħed inħossni 
wkoll parti sew minn dan il-grupp, għaliex 
inħoss li qegħdin magħqudin qisna familja 
u kull fejn kellna xi problema flok sibna dak 
li jifridna, dorna lejn dak li jgħaqqadna. 
Meta ngħid problemi għall-fatt li il -ħajja 
tal-lum hija waħda wisq mgħaġġla u 
għalhekk l-ħin liberu ta’ kulħadd qiegħed 
jonqos għall-fatt li llum hawn ħafna 
affarijiet li jtellfu u għalhekk ma tantx 
għadek issib nies li jaħdmu fil-qasam tal-
volontarjat u huwa pjutost importanti li 
nibqgħu nsibu ħin għal xogħol volontarju 
għaliex permezz ta’ żgħażagħ bħalna it-
tradizzjoni tal-Festi Maltin tibqa’ ħajja.

Ninsab ċert li I-ħidma tagħna ser tissarraf 
f’riżultat mill-aqwa fil-ġimgħa tal-Festa 
Titulari fejn qegħdin nippreparaw bosta 
attivitajiet differenti għal matul il-Festa 
tal-Assunta li hija mifruxa mhux biss fuq 
ġimgħa pero fuq tlett ġimgħat.

Grazzi dejjem tas-sapport kontinwu li nsibu 
minn għandkom il-partitarji u nagħlaq 
dawn il-kelmtejn bil-frażi tant għażiża 
għalina

VIVA L-KBIRA SANTA MARIJA PATRUNA TAL-
IMQABBIN.

Messaġġ mill-Viċi PRO
Karl Farrugia

Sena oħra waslet, fejn aħna nżommu 
l-kuntatt magħkom permezz tal-ħarġa ta’ 
kull sena ta’ ‘It-Titular’. Din is-sena hija r-raba’ 
sena tiegħi li qiegħda nagħmel parti mill-
Kumitat tas-Sezzjoni Żgħażagħ. Hekk kif 
din is-sena jien għandi kariga oħra ġdida, 
nesprimi l-emozzjoni ta’ gratiduni li għandi 
lejn il-membri preċedenti u kif ukoll attwali, 
tal-għajnuna li dejjem sibt meta kelli bżonn. 
Il-kariga tas-sena l-oħra kienet kariga ferm 
sabiħa. Ħadt gost nitgħallem mingħand 
membri preċedenti u din is-sena grata għall-
għajnuna li nista’ nagħti jien. 

Il-Festa 2024, kienet bla dubju suċċess 
assolut, fejn aħna ż-żgħażagħ urejna 
l-kapaċità tagħna f’oqsma differenti. Tassew 
huwa ta’ sodisfazzjon li ngħid li nagħmel 
parti minn Sezzjoni Żgħażagħ li tant taħdem 
u tistinka biex nitgħalmu affarijiet ġodda. 
B’hekk din is-sena qegħdin naħdmu aktar 
sabiex nerġgħu nagħmlu Festa kbira kif 
jixraqilha il-Patruna tagħna Santa Marija. 
Fost l-attivitajiet li organizzajna matul din 
is-sena kienu ‘Ikla bejn it-Titular’ li kienet 
l-ewwel attività tagħna ta’ din s-sena fejn 
wara l-Festa erġajna ingħaqadna magħkom 
il-partitarji, ‘Is-Sigriet tal-Kantina’ li kienet 
l-ewwel darba li saret attività bħal din ġewwa 
raħalna. Kuntenta li ngħid li kienet attività 
ta’ suċċess fejn kellna rispons sabiħ immens 
mill-pubbliku. Attività oħra li għamilna matul 
din is-sena kienet ‘Milied fil-Misraħ’ li wara 
il-pandemija, irnexxielna nerġgħu nagħmlu 
villaġġ tal-Milied ġewwa Misraħ il-Fidwa. Dan 
il-villaġġ tal-Milied irnexxielna nqajmu spirtu 
sabiħ tal-Milied ġewwa r-raħal tagħna tal-
Imqabba fejn matul dawk l-erbat ijiem, ġew 
in-nies minn barra r-raħal, partitarji tal-każin u 
kif ukoll nies mir-raħal li ġew u gawdew mill-
atmosfera sabiħa. 

Mingħajr ma ntawwal aktar, nixtieq ngħaddi 
l-gratitudni tiegħi lil sħabi tal-kumitat li sena 
wara sena jibqgħu ta’ sapport, kemm għalija 
u kif ukoll għall-membri ġodda. L-għaqda 
tagħna tissarraf fil-ġimgħa tal-Festa meta dak 
li nkunu ħdimna għalih sena sħiħa, jintwera 
fil-ġimgħa tal-Festa. Nixtieq nirringrazzja 
wkoll lilkom Soċji, membri, partitarji u 
ħbieb li b’xi mod jew ieħor tagħtu daqqa 
t’id matul is-sena, jekk hux fiżikament u 
anke finanzjarjament, bikom u bl-għajnuna 
tagħkom, aħna jirnexxielna nwettqu 
s-suċċessi bħal dejjem. 

Nixtieq li nħeġġeġ aktar żgħażagħ sabiex 
jingħaqdu magħna f’din l-esperjenza mimlija 
b’ħafna tagħlim, ferħ u sodisfazzjoni. Hekk 
kif ninsabu biss ftit xhur ’il bogħod, inħares ’il 
quddiem b’pożittivita kbira lejn iż-żmien tal-
Festa tant għażiża għalina. Nagħlaq hawn billi 
ngħid grazzi kbira lilek Madonna talli tħarisna 
u tgħina, għaliex dan li nagħmlu, nagħmluh 
kollu għalik. Viva Santa Marija!

Messagg mid-Delegata Responsabbli 
mill-Fondi u GoReds

Mariah Briffa

Hekk kif dieħla fit-tieni sena tiegħi bħala 
membru tas-Sezzjoni Żgħażagħ ta’ din 
is-Soċjetà, inħossni kburija li għadni 
nagħmel parti minn din is-sezzjoni. Huwa 
tassew unur kbir li nagħmel parti minn 
din is-sezzjoni tant ħabrieka li tul is-sena 
taħdem ħafna biex tagħti Festa xierqa lill-
Patruna tar-raħal tagħna. Matul is-sena li 
għaddiet, rajt direttament id-dedikazzjoni, 
il-kreattività u l-passjoni li jidħlu fl-
organizzazzjoni ta’ bosta attivitajiet sabiex 
tkompli tingħaqad is-Soċjetà u nsaħħu 
r-rabtiet bejn il-membri kollha, fosthom il-
‘Milied fil-Misraħ’ u bosta ikliet. F’din is-sena 
ukoll, l-attivitajiet żgur mhux se jonqsu u ħa 
nibqgħu dejjem naħdmu bis-sħiħ biex kull 
attività tkun dejjem aħjar minn ta’ qabilha.

Din is-sena ġejt afdata l-irwol bħala 
waħda mid-delegati tal-grupp ‘Go Reds’. 
Dan huwa grupp ta’ adoloxxenti li bħalna 
ż-żgħażagħ għandhom il-Festa għażiża 
ġo qalbhom. Huma qegħdin ġo dan il-
grupp bħala preparament qabel ma jkunu 
jistgħu jingħaqdu mas-Sezzjoni Żgħażagħ. 
Għalkemm għadhom mhux propjament 
parti mis-sezzjoni, xorta jagħtu l-kontribut 
tagħhom. L-aħħar attività li ġiet 
organizzata kkonsistiet fil-preparamenti ta’ 
‘coconut balls’ u ‘christmas logs’ fis-sala tal-
każin li mbagħad ġew mibjugħin fl-attività 
‘Milied fil-Misraħ’ fejn ukoll taw l-għajnuna 
tagħhom. Apparti attivitajiet ta’ ħidma, jiġu 
organizzati ukoll attivitajiet divertenti fejn 
ikunu jistgħu jieħdu gost flimkien bħala 
ħbieb.

Fiż-żmien tiegħi ma’ din is-Sezzjoni taż-
Żgħażagħ, sibt l-esperjenza bħala waħda 
ta’ sodisfazzjon kif ukoll ta’ ispirazzjoni. Kull 
attività li tittella’ teħtieġ xhur ta’ ppjanar 
u preparazzjoni minn wara l-kwinti biex 

niżguraw li kull attività tkun ta’ kwalità 
għolja u tħalli warajha riżultati tajbin. F’kull 
laqgħa li ssir jiġu enfassizzati t-talenti uniċi 
ta’ kull membru li jagħtu kontribut kbir lis-
Soċjetà u jgħinuha timxi ’l quddiem. Ukoll 
jiġu kkunsidrati l-ideat ta’ kull membru 
tas-sezzjoni peress li kull membru għandu 
rwol importanti ferm fit-tiswir u t-titjib tal-
attivitajiet li jsiru, biex jinħoloq ambjent 
fejn kulħadd jista’ jikkontribwixxi b’mod 
sinifikanti.

Fl-aħħar u mhux l-inqas, nixtieq 
nirringrazzja lil kulħadd għall-appoġġ 
bla waqfien tagħkom u l-isponsors ukoll 
tal-kontribuzzjonijiet ġenerużi tagħkom. 
L-inkoraġġiment u r-riżorsi tagħkom 
jagħmlu dan kollu li nagħmlu possibbli u 
jgħinuna nilħqu l-għanijiet tagħna sabiex 
inkunu nistgħu ntellgħu Festa tassew 
kbira kif jixraq lill-Patruna ta’ raħalna. Minn 
qalbna napprezzaw ħafna t-twemmin 
tagħkom fix-xogħol tagħna u l-fiduċja 
tagħkom fina.

Viva Santa Marija, Omm l-Imqabbin!

Messaġġ mid-Delegati tal-GoReds
Mariah Buhagiar

Għaddiet sena oħra u allura, wasal iż-żmien 
li toħrog pubblikazzjoni annwali tal-ktieb 
‘‘It-Titular”. Minn dejjem xtaqt li nifforma 
parti minn dan il-grupp u b’hekk din is-sena 
dħalt għall-ewwel sena tiegħi sabiex inkun 
parti minn din is-sezzjoni, li hija grupp ta’ 
nies ħabrieka li għanda tkun t’unur għal 
kull persuna li qiegħda f’din l-għaqda, 
li jaħdmu bla waqfien tul is-sena kollha 
sabiex sena wara l-oħra tiġi organizzata 
Festa mill-isbaħ kif jixraq lill-Ommna Santa 
Marija, il-Patruna tagħna l-Imqabbin. 

Hekk kif iffurmajna din l-għaqda qsamna 
l-opinjonijiet tagħna ma’ xulxin u 
ddiskutejna fuq xi attivitajiet li jistgħu jsiru 
tul din is-sena, fosthom ‘Escape Room’ 
ġewwa l-kantina, ikliet, Milied fil-Misraħ, 
dramm li jittella’ fil-Ġimgħa l-Kbira u kif 
ukoll nagħmlu xi attivitajiet tal-isport. 

Nixtieq nagħlaq billi nistieden u nħeġġeġ 

lilkom, sabiex tingħaqdu magħna biex 
niċċelebraw din il-Festa, kif ukoll biex 
tingħaqdu magħna ħalli nkomplu naħdmu 
sabiex inħejju Festa mil-aqwa. 

Viva Santa Marija!

Messaġġ mid-Delegati tal-GoReds
Eleanor Buttigieg

Hekk kif għaddiet sena oħra, wasal iż-żmien 
għal ħarġa oħra ‘It-Titular’, pubblikazzjoni 
annwali li toħrog mis-Sezzjoni Żgħażagħ 
Santa Marija Mqabba.

Din hija l-ewwel sena tiegħi li ddeċidejt 
li nibda nagħmel parti minn din l-aqwa 
Sezzjoni Żgħażagħ Mqabbija. Sezzjoni 
Żgħażagħ li mhux biss tgħolli raħalna, 
imma tgħolli l-livell tal-Festa tagħna matul 
iż-żmien. Bil-ħila u d-determinazzjoni taż-
żgħażagħ preċedenti u preżenti, inkomplu 
ngħollu isem l-lmqabba u isem is-Soċjetà 
Santa Marija Mqabba, kif dejjem għamlu 
ż-żgħażagħ Titulari tul dawn it-32 sena. 

Nixtieq nibda dan l-artiklu billi ngħid 
grazzi lis-soċji u l-partitarji li b’xi mod 
jew ieħor dejjem kienu ta’ spalla għalina, 
kemm b’mod manwali kif ukoll finanzjarju. 
Mingħajr l-għajnuna tagħkom, ħafna mill-
ħolm u xewqat tagħna matul is-snin żgur li 
ma kienx ikun possibbli. 

L-attivitajiet ta’ matul is-sena, kull darba 
qegħdin jiżdiedu u qegħdin nelaboraw 
iktar biex fejn qabel konna nattiraw nies 
mill-komunità Mqabbija u partitarji biss, 
issa qed nifirxu aktar u permezz tal-midja 
soċjali, nilħqu nies minn rħula differenti. 
Matul is-sena kollha, bħala kumitat nibdew 
naħsbu f’attivitajiet li nkunu nistgħu 
nagħmlu b’għan li niġbru fondi sabiex 
finalment inkunu nistgħu norganizzaw 
Festa kif jixraq lill-Patruna tagħna, 
Santa Marija. Fost bosta attivitajiet li 
organizzajna, insibu ikliet. Għal din is-sena 
wkoll organizzajna l-ewwel edizzjoni ta’ ‘Is-

Sigriet Tal-Kantina’ ‘Escape Room’ li kienet 
ta’ suċċess kbir. Organizzajna attività oħra 
‘Milied fil-Misraħ’ din l-attività saret bil-
għan li jinġabru fondi għal Puttinu Cares.

Kif wieħed jista’ jara mill-updates kontinwi 
li ntellgħu fuq il-pjattaforma soċjali bħal 
Facebook u Instagram, bħalissa għaddejjin 
bil-ħidma tas-‘Semana Santa’ li tiġi 
organizzata fis-sala tal-każin għall-Ġimgħa 
Mqaddsa. 

Wara s-‘Semana Santa’ tal-Ġimgħa 
Mqaddsa, inkomplu bis-sħiħ il-
preparamenti għall-Festa tant għażiża 
għalina, t’Ommna Marija Mtellgħa s-Sema. 
Dan kollu nagħmluh għal Patruna tagħna 
l-Imqabbin, sabiex norganizzaw Festa kif 
tassew jixraq lil Ommna Santa Marija. 

Viva Santa Marija!

Messaġġ mid-Delegati  
tat-Tfal tat-Titular

Dorothea Mifsud

Jien, Mariah Vella u l-ħabiba tiegħi Sienna 
Mifsud, iddeċidejna li ningħaqdu flimkien 
fis-Sezzjoni Żgħażagħ tal-Imqabba għall-
ewwel darba din is-sena. L-imħabba lejn 
it-tradizzjoni tal-Festa u x-xewqa li nkunu 
parti minn din il-ħidma sabiħa, ġegħlitna 
nieħdu dan il-pass ġdid. Kien pass naturali 
għalina, peress li dejjem kellna għal qalbna 
l-Festa tal-Patruna Santa Marija u dak 
kollu li tirrappreżenta għal komunità bħal 
tagħna. 

Fil-Kumitat taż-Żgħażagħ hemm ħafna 
x’naqsmu bejnietna. Kull membru għandu 
l-irwol tiegħu, minn pjanar tal-attivitajiet u 
l-armar, sa ġbir ta’ fondi u iktar. Għalkemm 
għalina hija sfida ġdida, peress li din hija 
l-ewwel darba, kif ukoll għadna studenti, 
ninsabu impenjati biex nagħtu l-aħjar li 
nistgħu tul is-sena kollha. Li nkunu parti 
minn dan il-grupp mhux biss tagħtina 
sodisfazzjon, imma wkoll tagħtina ċ-ċans 
napprezzaw aktar kemm hemm xogħol 
dedikat wara Festa ta’ livell għoli, kif ukoll 
napprezzaw iktar ix-xogħol volontarju li 
jsir miż-żgħażagħ u dawk kollha li jemmnu 
fil-volontarjat. Ninsabu entużjasti biex, 
flimkien ma’ sħabna ż-żgħażagħ, nagħmlu 
l-aħjar li nistgħu biex il-Festa 2025 
tkun waħda memorabbli għal kulħadd. 
Nistennew bil-ħerqa li naraw l-ewwel passi 
tagħna bħala membri tal-kumitat jitwettqu 
b’suċċess u li naraw il-ferħ fuq wiċċ dawk li 
jiġu jgawdu l-Festa, għax dak huwa l-iskop 
aħħari tagħna!

Messaġġ mid-Delegati  
tat-Tfal tat-Titular

Mariah Vella u Sienna Mifsud

Din hija propju l-5 esperjenza tiegħi f’din is-
sezzjoni tant għal qalbi u mimlija suċċessi. 
Propju din is-sena hi waħda partikolari 
għall-fatt li wara waqfa ta’ sentejn erġajt 
qed nifforma parti mill-kumitat. L-enerġija 
enormi u l-entużjażmu li hemm fi ħdan is-
sezzjoni hu xi ħaġa li ma nistax niddeskrivi 
u propju ħassejtni miġbud bħal kalamita 
biex inkun parti minnhom għax għalkemm 
qegħdin grupp kbir xorta waħda hemm 
għaqda b’saħħitha kemm waqt laqgħat jew 
attivitajiet u kif ukoll barra mill-affarijiet li 
għandhom x’jaqsmu mas-sezzjoni fejn 
ġejna qisna familja.

Bħalma kulħadd innota din is-sena 
ħriġna b’saħħitna ħafna u xhieda ta’ dan 
huma l-ammont t’attivitajiet li qegħdin 
nagħmlu kif ukoll il-kwalità tagħhom, 
li kulħadd qiegħed jara l-livell għoli u 
l-professjonalità li bihom qegħdin isiru. Ir-
rispons li qegħdin nirċievu mingħandkom 
stess juri kemm qegħdin jintgħoġbu u jiġu 
apprezzati, żewġ eżempji huma l-attività 
Milied fil-Misraħ, kif ukoll l-attività li kellna 
fil-kantina tal-każin bl-isem is-Sigriet tal-
Kantina li kellna anke nżidu xi ġranet oħra 
minħabba r-rispons enormi li kellna u 
ta’ dan ngħidulkom GRAZZI. Permezz ta’ 
dawn l-attivitajiet qegħdin ukoll niġbdu 
ammont ta’ nies minn barra l-lokal u dan hu 
ta’ sodisfazzjon kbir għax ikompli jkabbar 
isem is-Soċjetà Glorjuża tagħna.

Kif tistgħu timmaġinaw dawn l-attivitajiet 
kollha jirrikjedu ħsieb u ħafna xogħol, biss 
pero dan qatt ma qatgħalna qalbna għax 
ninsabu grupp li kulħadd lest imidd idejh 
għax-xogħol u kollha ninsabu għalenija 
u katina waħda wara għan wieħed. Minn 

hawn ukoll nixtieq minn qalbi ngħid grazzi 
lill-President tas-Sezzjoni stess Jeremy 
Buttigieg li għalkemm qegħdin grupp kbir 
qiegħed jirnexxielu jżommna kollha kemm 
aħna ffukati u magħqudin biex nibqgħu 
naħdmu u ntellgħu l-livell f’kull attività li 
żgur mhux xi biċċa xogħol faċli.

Minn hawn l-aħħar appell tiegħi hu 
biex inkomplu nħeġġu aktar żgħażagħ 
jingħaqdu ma’ din is-sezzjoni u huma wkoll 
jesperjenzaw din l-avventura li tgħinhom 
ħafna jikbru, kif ukoll juru l-ħiliet tagħhom 
u jagħmlu ħbieb ġodda u jingħaqdu f’din 
il-familja sabiħa. Issa ħarsitna tkompli tkun 
aktar iffokata lejn Awwissu fejn hemmhekk 
jissarraf il-frott ta’ sena ħidma bil-qofol 
tal-Festa tant għażiża għalina t’Ommna 
Santa Marija, li mingħajr dubju hija dejjem 
iċ-ċentru ta’ ħsibijietna. Grazzi Madonna 
li dejjem iżżomm idejk fuqna, minn qalbi 
għal dejjem toħroġ VIVA L-KBIRA SANTA 
MARIJA

Messaġġ mid-Delegat  
tal-Attivitajiet Soċjali

Jeanpaul Muscat

Din hija l-ewwel sena tiegħi li ddeċidejt 
li nsir membru ta’ din l-eqdem Sezzjoni 
Żgħażagħ Mqabbija. Sezzjoni li mhux biss 
tagħti ġieħ lill-isem tar-raħal tagħna, iżda 
tagħti wkoll kontribuzzjoni kbira fil-livell 
tal-Festa tagħna matul is-snin. Bl-għajnuna, 
il-ħila u d-determinazzjoni taż-żgħażagħ, 
kemm preċedenti kif ukoll preżenti, 
għamilna passi ’l quddiem biex inkomplu 
ngħollu isem l-Imqabba u isem is-Soċjetà, 
bħalma għamlu ż-żgħażagħ Titulari matul 
dawn l-aħħar tnejn u tletin sena.

Nixtieq nibda dan l-artiklu billi ngħid grazzi 
lis-soċji u l-partitarji tagħna, li b’xi mod jew 
ieħor dejjem kienu hemm biex jgħinuna, 
kemm b’mod manwali kif ukoll finanzjarju. 
Mingħajr l-għajnuna tagħkom, ħafna mill-
ħolm u l-ambizzjonijiet tagħna ma jkunux 
possibbli.

L-attivitajiet ta’ matul is-sena, kull darba 
qegħdin jiżdiedu u qegħdin nelaboraw 
iktar biex fejn qabel konna natrattaw 
nies mill-komunità Mqabbija u partitarji 
biss, issa qed nifirxu aktar u permezz tal-
midja soċjali, nilħqu nies minn irħula varji, 
b’kulturi differenti u li mhumiex intiżi 
ħafna f’każini tal-banda. Eżempju ta’ dan 
kienet l-attività tal-‘Escape Room’ u t-tieni 
edizzjoni ta’ ‘Milied fil-Misraħ’ għall-Puttinu, 
fejn erġajna lura għall-għeruq tagħna 
sabiex ngħinu lil dawk li għandhom bżonn 
l-għajnuna.

Waqt li nkomplu norganizzaw attivitajiet 
u nippreparaw għall-Festa kbira u tant 
importanti għalina, il-Festa ta’ Ommna 
Marija Mtellgħa s-Sema. Meta nkunu 
qegħdin fil-mistrieħ tal-ġurnata, hu 
importanti li niftakru fl-iskop ta’ dan kollu, li 
hu li nagħtu ġieħ lil Santa Marija, il-Patruna 
tagħna l-Imqabbin. Viva Santa Marija!

Messaġġ mid-Delegat  
tal-Attivitajiet Sportivi

Jurgen Muscat

Tul dawn is-snin fis-Sezzjoni Żgħażagħ nista’ 
ngħid li tgħallimt ħafna mill-esperjenzi 
li għaddejt minnhom. Nixtieq l-ewwel 
nett ngħid prosit lis-Sezzjoni Żgħażagħ 
preċedenti tal-ħidma sħiħa tagħhom tul is-
sena l-oħra, speċjalment fit-Tielet Tridu fejn 
għal darba oħra kellna xow spettakolari u 
uniku ġewwa raħalna, xow ta’ livell.

Nixtieq nirringrazzja lilkom il-partitarji 
tas-sapport u li dejjem tattendu għall-
attivitajiet li nkunu qegħdin intellgħu 
matul is-sena. L-għan prinċipali tas-
Sezzjoni Żgħażagħ huwa li tkun attiv matul 
is-sena, taħdem għall-Festa Titulari li hija 
tant għal qalbna. Minkejja l-impenji kollha 
li jkollhom iż-żgħażagħ matul il-ġurnata, 
min fuq xogħol u min minħabba studju 
mhux dejjem tkun faċli. Imma minkejja 
dan kollu s-Sezzjoni Żgħażagħ ma waqfet 
qatt u baqgħet għaddejja matul dawn is-
snin kollha. Il-membri ta’ din is-Sezzjoni 
dejjem kellhom l-element ta’ sagrifiċċju li 
huwa essenzjali sabiex din is-sezzjoni tkun 
dejjem ta’ suċċess.

Uħud mill-attivitajiet li saru diġà matul 
din is-sena kienu, l-‘Ikla bejn it-Titular’ 
fejn iltqajna magħkom wara l-Festa, ‘Is-
Sigriet tal-Kantina’ fejn għamilna l-ewwel 
‘Escape Room’ ġewwa r-raħal tagħna u 
‘Milied fil-Misraħ’ li tellajna t-tieni edizzjoni 
tiegħu ġewwa Misraħ il-Fidwa. Wara dawn 
l-attivitajiet jibda l-ħsieb u l-preparamenti 
fuq Ikla oħra, kif ukoll is-‘Semana Santa’ 
u d-dramm ġewwa s-sotterran tal-każin 
li jittella’ mill-istess membri tas-Sezzjoni 
Żgħażagħ. Dawn l-attivitajiet iwassluna 
għall-qofol tal-ħidma żagħżugħa fil-
ġimgħa tal-Festa speċjalment fit-13 
t’Awwissu, b’marċ oriġinali u uniku 
f’raħalna.

Nagħlaq dawn il-kelmtejn billi nirringrazzja 
lilkom soċji u partitarji tal-għajnuna li nsibu 
mingħandkom matul is-sena sħiħa sabiex 
intellgħu Festa kbira. Dan kollu jsir f’ġieħ 
l-Assunta, il-Patruna tagħna l-Imqabbin! 
Viva Santa Marija!

Messaġġ mid-Delegat  
tal-Briju u affarijiet tal-Festa

Karl Ellul

Sezzjoni Żgħażagħ Santa Marija L-Imqabba Est 1993

36



Wara li s-sena li għaddiet f’nofs is-sena 
kont ta’ għajnuna għas-Sezzjoni Żgħażagħ 
din is-sena urejt ix-xewqa li nkun parti 
minn dan il-kumitat, sabiex inkun aktar 
ta’ sostenn u ngħin ukoll sabiex f’Awwissu 
ntellgħu Festa titulari kif jixraq lil Ommna 
Marija Mtellgħa fis-Sema. Jiena minn 
dejjem kont inkun maż-żgħażagħ u dejjem 
kont ngħin f’dak kollu li jkun hemm bżonn, 
biss dejjem kont nogħqod pass lura milli 
nkun parti mill-kumitat.

Biss din is-sena għamilt il-kuraġġ, wara 
l-esperjenza li kelli s-sena l-oħra mod 
speċjali fix-xhur ta’ qabel il-Festa u waqtha 
ddeċidejt li nkun magħhom fiċ-ċentru 
ta’ dan l-istess kumitat u b’wiċċi minn 
quddiem ngħid li kienet deċiżjoni tajba 
għaliex ninsabu magħqudin bħalha familja 
waħda u dejjem għaddejin bl-attivitajiet 
differenti u oriġinali, biex bil-fatti ngħidu 
li din hi l-aktar Sezzjoni Żgħażagħ attiva 
ġewwa raħalna, ewlenin fosthom insemmi 
s-Sigriet tal-Kantina li kellna fi żmien il-
Halloween u l-attività ‘Milied fil-Misraħ’ li 
t-tnejn li huma kienu ta’ suċċess kbir.

Bħal ma tafu l-għan ewlieni tagħna hu 
li nżommu l-attività u l-ħajja fis-Soċjetà 
glorjuża tagħna u li mbagħad il-qofol ta’ 
kollox jintlaħaq fil-Festa għażiża għalina. 
Nieħu l-opportunità minn hawn biex 
l-ewwel nett nirringrazzjakom tas-sostenn 
u l-konkorrenza tagħkom matul is-sena 
waqt kull attività u dan jimlina b’kuraġġ 
biex nibqgħu nħejju aktar attivitajiet u 

t-tieni hu biex inħeġġeġ aktar żgħażagħ 
sabiex isiru parti minn din il-familja 
tagħna, għaliex fiha nikbru flimkien u 
nibnu memorji li żgur nibqgħu ngħożżu 
tul ħajjitna kollha, u tkunu parti magħna 
fil-qofol taċ-ċelebrazzjoni tal-Festa ad unur 
il-Patruna għażiża tagħna SANTA MARIJA.

Messaġġ mid-Delegat  
tal-Briju u affarijiet tal-Festa

Luke Grech

Għeżież Soċji, Partitarji, Fergħat u 
Benefatturi,

Għeżież Żgħażagħ,

Huwa ta’ pjaċir li nara liż-żgħażagħ tagħna 
permezz tas-Sezzjoni Żgħażagħ Santa 
Marija ffukati u mpenjati qatigħ matul is-
sena kollha bil-ħidma tagħhom fi ħdan is-
Soċjetà; ħidma minn kull aspett, li nħarsu 
fejn inħarsu nsibuha kullimkien. Dan hu 
l-ispirtu żgħażugħ li s-Soċjetà tagħna hi 
mogħnija bih; iż-żgħażagħ il-fjur u l-futur, 
element importanti ħafna mill-ħolqa tal-
katina, biex is- Soċjetà tkompli miexja ’l 
quddiem. 

Hi wkoll ħaġa sabiħa li għal darb’oħra 
ż-żgħażagħ tagħna qed ikomplu jżommu 
l-appuntament tagħhom mal-membri ta’ 
din is-Soċjetà u l-komunità tal-Imqabba 
permezz ta’ din il-pubblikazzjoni ‘It-Titular’, 
pubblikazzjoni li waslet fid-19–il sena 
tagħha, hekk kif propju fi Frar tal-2006, is-
Sezzjoni Żgħażagħ kienet imbarkat fuq 
dan il-proġett bl-ewwel ħarġa ta’ din il-
pubblikazzjoni, li propju llum wara dawn 
is-snin kollha għadha ġġorr relevanza u 
mportanza kbira f’dak li għandu x’jaqsam 
mal-kuntatt u l-komunikazzjoni magħkom 
il-qarrejja.

Bla dubju, il-komunikazzjoni hi wkoll 
waħda mill-elementi li meta tiffunzjona 
tajjeb tiggarantixxi s-suċċess f’dak kollu 
li jsir. L-istess jista’ jingħad għas-sinerġija 
bejn il-Fergħat kollha fi ħdan is-Soċjetà 
tagħna, li hi bbażata fuq il-kwalità tal-
komunikazzjoni. Żgur li mingħajr dawn 
l-elementi mportanti l-ebda entità u wisq 
aktar għaqda volontarja ma tista’ tiffunzjona 
kif imiss. Is- Soċjetà tagħna hija intom 

ilkoll; mill-kbir saż-żgħir, mill-iżgħar sal-
aktar wieħed/waħda anzjan/a. Intom ilkoll 
magħqudin flimkien qed tirrappreżentaw 
kull struttura u dipartiment fi ħdan is-
Soċjetà tagħna; kollha bbażati fuq il-ħin, 
l-impenn u s-sostenn tagħkom kemm 
manwali, finanzjarju u dak morali bl-iċken 
kelma ta’ inkoraġġiment li intom tagħtu 
mill-qalb. 

Illum iktar minn qatt qabel huwa mportanti 
li dan kollu jkompli jiġi sostnut bl-għarfien 
li r-riżorsi umani huma l-akbar assi li 
nipposjedu – u għalhekk, l-istess għarfien 
tal-importanza li kull struttura u fergħa fid-
diversitajiet kollha tagħhom jiffunzjonaw 
ilkoll flimkien f’sinerġija waħda. Eżatt bħall-
organi fil-ġisem fejn għalkemm kull organu 
għandu l-funzjonijiet distinti tiegħu, hija 
s-sinerġija ta’ dawn l-organi li jiffunzjonaw 

Messaġġ mill-President tas-Soċjetà
Carlo Sciberras

flimkien li jippermettu l-aqwa funzjoni li 
l-ġisem jista’ jkollu.

Hekk kif propju ninsabu f’dan it-tielet 
xahar tas-sena ħames xhur ’il bogħod 
mill-Festa Titulari tal-Assunta, nawgura 
ħafna u ħafna ħidma u suċċessi kollettivi 
lill-Fergħat kollha fi ħdan is-Soċjetà filwaqt 
li nirringrazzja lil kulħadd tas-sostenn 
imprezzabbli tagħkom matul is-snin u 
anke matul din is-sena speċjali tal-Ġublew 
tat-Tama msejjaħ mill-Papa Franġisku, li 
se nkunu qed nipparteċipaw fih f’Mejju 
fil-Belt tal-Vatikan; kif ukoll is-sena tal-75 
anniversarju mill-proklamazzjoni tad-

Domma tal-Fidi tal-Assunta, u s-sena li 
ġġib magħha t-80 anniversarju mid-debutt 
tal-Orkestra Santa Marija bħala l-ewwel 
Soċjetà Mużikali fl-Imqabba.

Minn hawn inkompli nħeġġeġ lilkom 
ilkoll biex tipparteċipaw bi ħġarkom 
fl-attivitajiet u l-inizjattivi kollha li kull 
Fergħa fi ħdan is-Soċjetà torganizza b’mod 
regolari, biex ilkoll flimkien inkomplu 
nissaħħu u nimirħu f’din it-triq ta’ suċċess 
taħt il-ħarsien ta’ Santa Marija Patruna tal-
Imqabbin.

Tislijiet mill-qalb.

F’dinja li dejjem qiegħda tiżdied fil-ħeffa 
u l-materjaliżmu, l-arti li tagħti mingħajr 
ma tistenna xejn lura hija teżor rari. Il-
volontarjat, l-att altruwistiku li tiddedika 
ħinek u l-ħiliet tiegħek għal kawża akbar 
minnek innifsek, mhuwiex biss att nobbli—
huwa pedament ta’ soċjetà li tiffjorixxi 
u li għandha kompassjoni. Din il-verità 
tinstema’ b’saħħitha fil-kuntest ta bosta 
entitajiet li wieħed jista jissieħeb għal dan 
l-għan, fosthom il-każini Maltin tal-baned, 
bħas-Soċjetà tagħna fejn il-volontiera 
huma l-qalba tal-preservazzjoni kulturali u 
l-ispirtu komunitarju.

Fil-qalba tiegħu, il-volontarjat jinkarna 
l-ispirtu tal-altruwiżmu, isaħħaħ it-tessut 
tas-soċjetà b’modi li ma tistax timmaġina. 
Il-każini tal-baned, li huma fil-qalba tal-
kultura Maltija, jiffjorixxu minħabba 
d-dedikazzjoni tal-volontiera li jiddedikaw 
qalbhom fl-organizzazzjoni ta’ attivitajiet, 
fil-manutenzjoni tal-faċilitajiet, u fl-għoti 
tat-tradizzjonijiet lill-ġenerazzjonijiet futuri.

Permezz tal-volontarjat, dawn 
l-organizzazzjonijiet jippreservaw is-sens 
ta’ identità u kburija fil-komunitajiet lokali 
tagħhom. Il-każini tal-baned mhumiex 
sempliċement istituzzjonijiet; huma 
simboli ħajjin u nifs ta’ wirt kulturali għani 
ta’ Malta. Il-volontiera jiżguraw li dawn il-
każini jibqgħu ċentri vibranti għall-mużika, 
l-edukazzjoni, u l-attivitajiet soċjali, u 
jinkoraġġixxu konnessjonijiet li jmorru lil 
hinn mill-ġenerazzjonijiet.

Il-komunità tagħna, bħal ma hi d-dinja 
kollha, qiegħda dejjem tevolvi u aħna 
qed naraw li l-bidliet u niffaċċjaw sfidi li 
se jsejħluna kollha biex nużaw ir-riżorsi 

tagħna bil-għaqal u nwieġbu b’mod 
kreattiv. Il-parteċipazzjoni, l-impenn u 
l-kollaborazzjoni qed isiru essenzjali. Il-
volontarjat huwa mod pożittiv, naturali u 
spirtu biex titwettaq interazzjoni sinifikanti 
tal-bniedem, skop ta’ kollaborazzjoni u 
kontribut.

L-effett trasformattiv tal-volontarjat 
fuq l-individwi, l-Organizzazzjonijiet, il-
komunitajiet u s-Soċjetà huwa portal għal 
ċittadinanza attiva, inklużjoni soċjali u 
solidarjetà. Fi żminijiet ta’ inċertezza, ir-rwol 
tal-volontiera jsir saħansitra aktar kruċjali. 
Huma jipprovdu stabbiltà, kontinwità, u 
sens ta’ appartenenza, u jfakkru lis-soċjetà li 
l-isforzi kollettivi jistgħu jegħlbu l-isfidi.

Filwaqt li l-volontarjat jibbenefika lis-
soċjetà b’mod ġenerali, l-impatt tiegħu 
fuq l-individwu huwa wkoll profond. Il-
volontiera jiżviluppaw għadd ta’ ħiliet u 
attributi li huma ta’ valur kemm fuq livell 
personali kif ukoll professjonali.

Il-Volontarjat: Rigal għas-Soċjetà
Jeancarl Grech

Segretarju tas-Soċjetà

Sezzjoni Żgħażagħ Santa Marija L-Imqabba Est 1993

42



Komunikazzjoni u Ħidma f’Tim: Il-
kollaborazzjoni ma’ gruppi diversi tgħallem 
lill-volontiera kif jikkomunikaw b’mod 
effettiv u kif jaħdmu lejn għanijiet komuni. 
Fil-każin tal-banda, dan jista’ jinvolvi 
l-koordinazzjoni ta’ attivitajiet, il-ġestjoni 
tal-loġistika, jew l-involviment mal-
komunità lokali.

•	 Ħiliet ta’ Mexxej: Il-volontarjat ħafna 
drabi jirrikjedi li tieħu inizjattiva u tmexxi 
proġetti, billi jiżviluppa kunfidenza u 
ħiliet ta’ teħid ta’ deċiżjonijiet.

•	 Soluzzjoni tal-Problemi: L-isfidi huma 
inevitabbli, iżda l-volontiera jitgħallmu 
jadattaw, jaħsbu b’mod kreattiv, u jsibu 
soluzzjonijiet.

•	 Ġestjoni tal-Ħin: Il-bilanċ bejn il-
volontarjat u l-impenji l-oħra jgħallem 
il-prijoritizzazzjoni u l-organizzazzjoni.

•	 Għarfien Kulturali u Empatija: 
L-immersjoni fl-attivitajiet immirati 
lejn il-komunità tiffosterja fehim u 
apprezzament għal perspettivi diversi.

•	 Lil hinn minn dawn il-ħiliet konkreti, il-
volontarjat joffri premjijiet intanġibbli: 
sens ta’ skop, sodisfazzjon, u l-ferħ li tkun 
taf li kkontribwejt għal xi ħaġa sinifikanti.

F’Malta, il-każini tal-baned bħas-Soċjetà 
tagħna għandhom post speċjali fil-qalba 
tal-komunità. Dawn il-każini mhumiex 
sempliċiment dwar il-mużika; huma dwar 
it-tradizzjoni, l-innovazzjoni, it-tagħlim u 
l-ferħ maqsum.

Il-volontarjat fi każin tal-banda huwa 
opportunità unika biex inżommu ħajjin il-
kultura Maltija. Jinvolvi l-organizzazzjoni 
ta’ festi, li tiżgura l-ħajja soċjali tal-każin, u 
li tagħti appoġġ lill-membri tal-banda fil-
vjaġġi mużikali tagħhom. Dawn l-isforzi 
jaslu għal ċelebrazzjonijiet kbar li jgħaqqdu 

lill-komunità kollha, u juru l-qawwa tad-
dedikazzjoni kollettiva.

Bħala membru tas-Soċjetà Santa Marija, tara 
l-qawwa trasformativa tal-volontarjat b’mod 
dirett. L-isforz li tpoġġi fl-organizzazzjoni 
tal-avvenimenti jew fl-appoġġ tal-membri 
sħabek jinstema’ lil hinn mill-ħitan tal-każin. 
Jolqot il-ħajjiet, jispira lill-oħrajn biex jagħtu 
lura, u jsaħħaħ it-tessut soċjali tal Mqabba u 
Malta kollha.

Il-volontarjat joħloq effett mewġa. Att 
wieħed ta’ altruwiżmu jista’ jispira lill-oħrajn 
biex jagħtu lura, u joħloq kultura ta’ ġentilezza 
u ġenerożità. Fil-kuntest ta’ każin tal-banda, 
dan jista’ jfisser li l-ġenerazzjonijiet iż-żgħar 
jieħdu l-inizjattiva biex jitgħallmu, imexxu, 
u eventwalment jgħaddu l-fakultà lil dawk 
li jiġu warajhom.

Permezz tal-volontarjat, mhux biss 
tikkontribwixxi għall-preservazzjoni tat-
tradizzjonijiet Maltin iżda wkoll tiżgura 
l-evoluzzjoni tagħhom biex jilħqu 
l-isfidi moderni. Dan il-bilanċ bejn il-
preservazzjoni u l-innovazzjoni huwa vitali 
għall-sostenibbiltà kulturali.

Ejja nħaddnu l-arti tal-għotja, mhux 
għar-rikonoxximent jew għall-premju, 
iżda għall-ferħ sempliċi li nagħmlu 
differenza. Kemm jekk ikun permezz tal-
organizzazzjoni ta’ festa, l-appoġġ lill-
mużiċisti, jew sempliċement tgħin b’idejk, 
kull att ta’ volontarjat iżid nota fis-simfonija 
tal-komunità. Flimkien, nistgħu noħolqu 
armonija li tinstema’ lil hinn mill-ambjent 
immedjat tagħna u nħallu wirt dejjiemi 
għall-ġenerazzjonijiet futuri. Minn hawn, 
nħeġġiġkom tikkuntattjawna sabiex intom 
ukoll tkunu tistgħu tikkontribwixxu lejn din 
l-ewwel Soċjetà Mużikali Mqabbija li ilha 
għal iktar min 110 sena tippreserva l-wirt 
kulturali, tittrasforma lill-individwi, u tagħti 
opportunità lill-volontiera biex ikunu parti 
minn xi ħaġa ikbar minna nfusna.

Shadow Minister 
għall-Agrikoltura u s-Sajd

Tinting (Eyebrows and Eyelashes), Waxing, Nails (Gel, Acrygel, Acrylic), Gel polish,  
Removal, Normal polish, Manicures, Pedicures, Specialised Pedicure

‘L-G˙id it-Tajjeb’





Fl-1 ta’ Novembru tas-Sena tal-Ġublew 
1950 inqatgħet ix-xewqa ta’ miljuni ta’ 
Kattoliċi li kienu bagħtu petizzjonijiet lis-
Santa Sede biex l-Assunzjoni tkun dikjarata 
domma tal-fidi, apparti l-fatt li l-Insara sa 
mill-qedem iċċelebraw il-15 t’Awwissu 
bħala festa kbira u ddedikaw ħafna postijiet 
sagri u xbihat lill-Assunta.

It-twemmin li l-Madonna ttellgħet is-sema 
bir-ruħ u l-ġisem fi tmiem ħajjitha fuq 
din l-art ilu miżmum mill-Insara sa mill-
inqas il-5 seklu WK, meta diġà kienu qed 
jiċċelebraw din il-festa fil-15 t’Awwissu. U 
kien ilu mixtieq, u kienet kbira t-talba ta’ 
ħafna Kattoliċi madwar id-dinja kollha, li 
dan it-twemmin isir domma tal-fidi, jiġifieri 
twemmin Kattoliku essenzjali.

Din ix-xewqa nqatgħet fl-1950, Sena tal-
Ġublew kif inhi din is-sena 2025, fil-festa 
tal-Qaddisin Kollha. Dakinhar, il-Papa 
Piju XII, fi Pjazza San Pietru fil-Vatikan, 
ipproklama l-Kostituzzjoni Appostolika 
Munificentissimus Deus (Alla l-iktar ħanin).

Kostituzzjoni Appostolika hi l-iktar forma 
solenni ta’ liġi tal-Knisja maħruġa mill-
Papa. Din il-Kostituzzjoni Appostolika 
tiddefinixxi d-Domma tal-Assunzjoni fil-
punt essenzjali tagħha li jgħid: “Inxandru, 
niddikjaraw u niddefinixxu bħala domma 
rivelata minn Alla li: l-Omm t’Alla bla tebgħa 
dejjem Verġni Marija, meta temmet il-kors 
ta’ ħajjitha fuq din l-art, kienet imtellgħa 
għall-glorja tas-sema bir-ruħ u l-ġisem.”

Folla enormi fi Pjazza San Pietru

Id-Domma tal-Assunta kienet proklamata 
fi żmien ta’ tama ġdida, ħames snin biss 
wara tmiem it-Tieni Gwerra Dinjija. Għal dik 
l-okkażjoni, il-Gvern Taljan, li kien beda bi 
programm ta’ bini mill-ġdid tal-pajjiż, ħaseb 
biex jagħmilha kemm jista’ jkun faċli għall-
Kattoliċi li riedu jattendu l-attivitajiet tas-
Sena tal-Ġublew, speċjalment l-okkażjoni 
ewlenija tal-1 ta’ Novembru. L-1950 rat 
f’Ruma l-ewwel turiżmu reliġjuż tal-massa. 
U fil-proklamazzjoni tad-Domma tal-
Assunta, Pjazza San Pietru rat folla enormi 
ta’ nies li marru fiżikament jaraw isseħħ ix-
xewqa ta’ ħafna matul is-sekli.

Talba minn 8 miljun Kattoliku, fosthom 
eluf ta’ Maltin

Dik ix-xewqa kienet intweriet b’mod qawwi 
f’numru ta’ petizzjonijiet li kienu ntbagħtu 
lis-Santa Sede minn madwar id-dinja 
Kattolika, jitolbu biex l-Assunzjoni tkun 
definita bħala domma tal-fidi.

Bejn l-1849 u l-1950 lis-Santa Sede waslulha 
petizzjonijiet jagħmlu din it-talba ffirmati 

Ġublew mill-isbaħ din is-sena: 
Id-Domma tal-Assunta,  
mitluba minn miljuni

John Zammit

minn:

•	 113-il Kardinal,
•	 18-il Patrijarka,
•	 2,505 Isqfijiet,
•	 383 vigarju kapitulari,
•	 32,000 membru tal-kleru,
•	 50,000 soru, u
•	 8 miljun Kattoliku lajk.

Il-Papa jitlob il-fehma tar-ragħajja

Dawn il-petizzjonijiet f’għadd hekk kbir fuq 
mitt sena sħaħ wasslu lill-istess Papa Piju 
XII biex jitlob il-fehma tar-ragħajja Kattoliċi 
madwar id-dinja. Dan għamlu fl-1 ta’ Mejju 
1946 permezz tal-Enċiklika Deiparae 
Virginis Mariae “dwar il-possibbiltà li 
l-Assunzjoni ta’ Marija tkun definita bħala 
domma tal-fidi”.

Papa Pacelli f’dik l-Enċiklika jsemmi 
l-petizzjonijiet mibgħutin lis-Santa Sede 
u jgħid li dawk mibgħutin bejn l-1849 u 

l-1940 kienu nġabru f’żewġ volumi. Hu 
jistaqsi lir-ragħajja tal-Kattoliċi madwar id-
dinja jekk, skont id-devozzjoni u x-xewqa 
tal-kleru u tal-lajċi li huma jmexxu, humiex 
tal-fehma li l-Assunzjoni ta’ Marija tkun 
definita bħala domma tal-fidi.

L-Isqfijiet, inklużi dawk ta’ Malta u Għawdex, 
irreferew din il-mistoqsija lill-Kattoliċi. 
Inġabru firem madwar Malta u Għawdex fuq 
inizjattiva tal-Azzjoni Kattolika u tal-Figlie 
di Maria. F’ħafna parroċċi, speċjalment 
dawk iddedikati lill-Assunta bħal tagħna, il-
kunsens kien wiesa’ u qawwi.

“Ħafna eluf ta’ talbiet minn kull naħa 
tad-dinja u minn kull klassi ta’ nies”

Fil-parti l-kbira tal-Kostituzzjoni 
Appostolika li ddefiniet id-Domma 
tal-Assunta, il-Papa Piju XII jagħmel 
l-argumenti dwar il-verità tat-twemmin 
li Marija ttellgħet is-sema wara tmiem 
ħajjitha fuq l-art. Ma’ dawn l-argumenti 
teoloġiċi, hu jsemmi elementi li juru li 
d-definizzjoni ta’ din id-domma hi sewwa 
u xierqa.

Isemmi b’mod partikolari li l-Kattoliċi 
“f’numru tassew kbir” bagħtu petizzjonijiet 
lis-Santa Sede. Dawn kienu “ħafna eluf ta’ 
talbiet minn kull naħa tad-dinja u minn kull 
klassi ta’ nies”. Jispjega kif inġabru u kienu 
eżaminati bir-reqqa l-petizzjonijiet kollha u 
kif erba’ snin qabel kien talab il-fehma tar-
ragħajja skont id-devozzjoni u l-opinjoni 
tal-kleru u l-lajċi.

Il-Kostituzzjoni Appostolika ssemmi kif ir-
ragħajja wieġbu “għalenija” u tiddeskrivi 
t-tweġiba tagħhom bħala appoġġ 
prattikament “unanimu” tal-Isqfijiet u 
l-Kattoliċi għad-definizzjoni tad-domma.

Għadd kbir ta’ knejjes u xbihat 
iddedikati lill-Assunta

Il-Papa Piju XII jgħid fil-Kostituzzjoni 
Appostolika li “jagħtu xhieda ċara dawk 
it-tempji bla għadd iddedikati ’l Alla 
b’ġieħ ta’ Marija Verġni Assunta, u x-xbihat 
tagħha mqiegħda għall-venerazzjoni tal-
fidili. Barra minn dan, bliet, djoċeżijiet u 
reġjuni tqiegħdu taħt il-ħarsien speċjali 
tal-Assunta.” Il-Kostituzzjoni Appostolika 
ssemmi wkoll li “sa mill-qedem, fil-Lvant u 
fil-Punent, ilha ssir festa kbira liturġika” lill-
Assunta.

F’dak li għandu x’jaqsam ma’ pajjiżna, il-
festa ta’ Santa Marija hi l-iktar popolari, 
illum bi ħdax-il parroċċa ddedikati lill-
Assunta, fosthom dik tagħna. Barra minn 
dan, fl-1848, l-Assunta kienet dikjarata 
bħala Patruna Speċjali tal-Gżejjer Maltin.

Ferħ u ċelebrazzjonijiet f’Malta 
wkoll

Il-gazzetti f’Malta fil-ġranet qabel 
u wara l-1 ta’ Novembru 1950 taw 
prominenza lil dan l-avveniment 
ewlieni ta’ dik is-Sena tal-Ġublew. 
Irrappurtaw il-folol kbar u x-xeni ta’ 
ferħ fi Pjazza San Pietru f’temp sabiħ 
li laqa’ lill-pellegrini, fejn pajjiżna kien 
rappreżentat mill-Arċisqof Mikiel 
Gonzi u mill-Isqof Ġużeppi Pace.

F’Malta u Għawdex saru 
ċelebrazzjonijiet ukoll. Xħin il-Papa 
Piju XII ipproklama d-domma, 
indaqqu l-qniepen tal-knejjes u ttajru 
l-bnadar minn fuq binjiet bħal dawk 
tal-knejjes, każini u bjut ta’ djar privati. 
Filgħaxija saret mixegħla f’numru 

ta’ postijiet u, iktar tard f’Novembru 1950, 
saru ċelebrazzjonijiet reliġjużi, fosthom 
quddiesa pontifikali fil-Konkatidral ta’ San 
Ġwann li għaliha sar tridu ta’ tħejjija u li 
ntemmet b’purċissjoni u Te Deum.

Missirijietna seddqu t-twemmin 
ikkonfermat

L-anniversarju tad-Domma tal-Assunta 
li se nkunu qed niċċelebraw kif jixraq din 
is-sena, apparti l-konferma tat-twemmin 
f’dak li niċċelebraw b’tant impenn kull 
sena u t-twemmin f’ħajja oħra wara din, hu 
wkoll att ta’ ħajr lil missirijietna Mqabbin, 
li biċ-ċelebrazzjonijiet lill-Assunta kull 15 
t’Awwissu, seddqu matul iż-żminijiet il-
verità tat-tlugħ fis-sema ta’ Marija, verità li 
saret domma tal-fidi 75 sena ilu.

It-12 t’Awwissu 1945 hi d-data meta ħarġet 
iddoqq għall-ewwel darba fil-pubbliku 
l-ewwel soċjetà mużikali Mqabbija. 
Dakinhar, l-Orkestra Santa Marija, li iktar 
tard evolviet fil-Banda Re Ġorġ V tas-
Soċjetà Santa Marija, eżegwiet l-ewwel 
programm mużikali pubbliku li qatt sar 
fl-Imqabba minn kwalunkwe formazzjoni 
mużikali Mqabbija. B’hekk, apparti li 
s-Soċjetà Santa Marija hi l-ewwel għaqda 
ta’ festa fl-Imqabba, dik li evolviet fil-
banda tagħha hi l-ewwel għaqda mużikali 
Mqabbija u l-ewwel waħda li fil-fatt ħarġet 
iddoqq fil-pubbliku.

Il-bidu tat-tagħlim tal-mużika fl-1939

Kif tnisslet l-ewwel formazzjoni mużikali 
fl-Imqabba? Nafu li fl-1939, eżatt qabel 
faqqgħet it-Tieni Gwerra Dinjija, Ġużeppi 
Galea kien beda jgħallem il-mużika fil-bini 
tal-każin li dak iż-żmien kellu l-isem ta’ King 
George V Club.

Dan it-tagħlim tal-mużika kellu jieqaf 
ħesrem minħabba l-gwerra li laqtet b’mod 
qawwi l-lokalitajiet madwar l-ajruport u 
l-portijiet. Jerġa’, matul il-gwerra, il-bini tal-
każin li kien jieħu ħsieb il-festa titulari ma 
setax jintuża għall-iskop tiegħu għax kien 
ittieħed mill-Gvern biex iservi ta’ uffiċini 
pubbliċi.

Hekk kif il-gwerra battiet fl-1943 u reġgħet 
bdiet issir il-festa, Ġużeppi Galea kompla 
bit-tagħlim tal-mużika, megħjun mis-

surmastrijiet Carmelo Schembri, Antonio 
Mamo, Paolo Carabott, Espedito Deguara u 
Francesco Azzopardi.

Joseph Farrugia, magħruf bħala l-Legejn, 
jew tal-Marokk, li kien wieħed mill-bandisti 
pijunieri Mqabbin li daqqew f’dak l-ewwel 
programm f’Awwissu 
1945, f’intervisti li ta 
jgħid li f’Mejju 1943 
kienu diġà reġgħu qed 
isiru l-lezzjonijiet tal-
mużika fis-sede tal-King 
George V Club.

Aħbar dokumentata 
b’ritratt dwar it-tħejjija għall-ħruġ

Dokumenti jkomplu juru li fl-ewwel nofs 
tal-1944 l-Orkestra Santa Marija kienet 
żgur diġà ffurmata ħalli toħroġ iddoqq fil-
pubbliku.

Aħbar fil-gazzetta ta’ kuljum Il-Berqa, 
f’paġna 4 tal-ħarġa tas-16 ta’ Frar 1945, 
dokumentata iktar b’ritratt, tgħid li 
l-Orkestra Santa Marija fl-Imqabba kienet 
diġà ilha mwaqqfa tmien xhur, jiġifieri mill-
inqas minn Ġunju 1944, u li issa kienet lesta 
biex tidher fil-pubbliku.

L-ewwel programm mużikali pubbliku 
minn għaqda Mqabbija

Il-Kumitat tal-każin imbagħad inkariga 

12 t’Awwissu 1945: 
L-ewwel għaqda mużikali Mqabbija 

l-ewwel waħda wkoll li toħroġ iddoqq
John Zammit

lis-Surmast Espedito Deguara biex jara 
li f’Santa Marija tal-1945 jsir programm 
mill-Orkestra, għan li twettaq 80 sena ilu 
fit-Tieni Tridu tal-festa titulari u li se nkunu 
qed infakkru kif jixraq din is-sena.

Il-ġurnal Il-Berqa, li kien irrapporta 
t-twaqqif tal-Orkestra, issa rrapporta 
l-ewwel programm pubbliku tagħha 
f’avviż dwar l-attivitajiet tal-festa titulari 
fl-Imqabba. Għalkemm għaddew 80 sena, 
żmien li fih l-użanzi jitbiddlu, dak kien 
programm bħalma kull banda ta’ żmienna 
tagħti fil-kunċert ewlieni tagħha fil-festa li 
tiċċelebra.

Joseph Farrugia, f’għeluq il-50 sena ta’ din 
il-ġrajja storika, kiteb fil-programm tal-
festa u rrakkonta mill-esperjenza tiegħu 
stess:

“Il-programm sinfoniku sar filgħaxija, wara 
l-funzjonijiet fil-knisja, taħt id-direzzjoni ta’ 
Mro Espedito Deguara, u nżamm fuq palk 
imħejji apposta f’Misraħ il-Knisja, biswit 
il-każin. Daqqejna mużika ta’ kompożituri 
varji, fosthom Von Suppé u Ketelby. Min 
jiftakar din il-ġrajja jaf x’sodisfazzjon kbir 
irrenja f’dik il-lejla memorabbli; dakinhar 
l-Imqabba ma semgħetx aktar it-twerdin 
tal-fighters u l-bombers jew is-sereni tal-
għajb tal-gwerra iżda 
mużika ħelwa ħierġa 
mill-abbiltà mużikali ta’ 
wliedha stess.”

12 t’Awwissu 1945: il-
bidu ta’ iktar unuri għal 
raħalna u għall-festa 
tiegħu

Dak il-programm storiku 
tal-pijunieri mużikali 
Mqabbin kien biss il-

bidu ta’ żvilupp bandistiku kontinwu. 
F’dawn it-80 sena, dik li evolviet fil-Banda 
Re Ġorġ V kompliet tkun pijuniera u 
tagħni lill-Imqabba bl-unuri nazzjonali 
u internazzjonali, bħall-bqija tas-Soċjetà 
Santa Marija:

•	 Mill-bidu nett irċeviet stediniet biex 
iddoqq barra mir-raħal u mbagħad anki 
barra minn Malta.

•	 Hija u tevolvi fl-istess linja kontinwa, 
bidlet isimha fl-1946 u integratu ma’ 
tas-Soċjetà Santa Marija fl-1990.

•	 Ipprattikat matul is-snin fi swali ġodda li 
żdiedu fis-sede tas-Soċjetà.

•	 Waqqfet arkivju tal-mużika.
•	 Stabbiliet ħafna relazzjonijiet 

internazzjonali ma’ baned barranin.
•	 Għamlet ġemellaġġ ma’ banda Taljana 

li kiseb wieħed mill-ħafna unuri tas-
Soċjetà Santa Marija, Les Étoiles d’Or 
du Jumelage, L-Istilel tad-Deheb 
tal-Ġemellaġġi, mogħti mill-Unjoni 
Ewropea.

•	 Daqqet fis-Sala Nervi fil-Vatikan, waqt 
udjenza mal-Papa Benedittu XVI.

•	 Tellgħet diversi akkademji mużikali fil-
knisja parrokkjali Mqabbija.

•	 Daqqet fl-Università ta’ Malta.
•	 Kienet l-ewwel banda Mqabbija li 

eżegwiet programm mużikali fit-Teatru 
Manoel.

B’hekk, id-data tat-12 
t’Awwissu 1945 tinżamm 
b’ġieħ bħala d-data 
meta l-ewwel għaqda 
mużikali Mqabbija fil-
fatt ħarġet iddoqq, 
biex għall-ewwel 
darba raħalna sema’ 
programm mużikali 
minn formazzjoni 
mużikali Mqabbija.

Misraħ il-Fidwa, Mqabba (ħdejn il-bandli)

Tel: 2164 7381
All you need in one stop shop Free delivery

Great choices on delicatessen, beverages, 
wines, detergents, etc.

E-mail: danielfarrugia08@gmail.com

FREE DELIVERY
Opening Hours:

Monday to Friday: 7.00 a.m. - 7.00 p.m.
Saturday: 7.00 a.m. - 1.00 p.m.

• Electrical Fittings • Plumbing Fittings • Drain Pipes 
and Fittings • Cement • Tile Adhesive and Grouting • 

Membrane • Plastering materials • Geysers • Plastic and 
Fibre Tanks • LED Bulbs • Range of Power and Hand Tools 

• Makeup  
• Customised Gift Boxes & Gift Packs 
• Hair Accessories 
• Candles & Oil Burners 
• Bathbombs, Bath Salts & Soaps 
• Souvenirs 

Is-Sezzjoni Żgħażagħ għandha rwol 
importanti fi ħdan is-Soċjetà Santa Marija u 
Banda Re Ġorġ V kemm fl-organizzazzjoni 
ta’ attivitajiet soċjali u kulturali, kemm fl-
għajnuna lil diversi fergħat tal-festa, kif ukoll 
fil-volontarjat. Dawn l-impenji, speċjalment 
dak tal-volontarjat, inissel fiż-żgħażagħ sens 
ta’ parteċipazzjoni attiva`, jgħinhom ikunu 
attivi u juru li huma konxji fuq l-importanza 
li fil-ħin liberu tagħhom jagħtu kontribut lill-
komunità Mqabbija.

Il-Kunsill Lokali jipprovdi għajnuna u appoġġ 
lill-organizzazzjonijiet lokali, fosthom 
il-każini tal-banda, biex jippromwovu 
attivitajiet kulturali u soċjali li jħallu impatt 
pożittiv fuq il-komunità tagħna. Bħala Kunsill 
Lokali u bl-għajnuna tar-Reġjun Punent, 
ikkollaborajna mas-Sezzjoni Żgħażagħ Santa 
Marija biex dawn itellgħu diversi attivitajiet, 
fosthom il-wirja tant mistennija La Semana 
Santa u d-dramm kontemporanju “Għaliex 
Twarbuni?” fi żmien il-jiem tal-Ġimgħa 
l-Kbira. Il-Kunsill Lokali kkollabora wkoll 
biex f’Ottubru 2024 din is-Sezzjoni tellgħet 
l-attività s-Sigriet tal-Kantina. Dawn it-tip ta’ 
attivitajiet iservu biex, minbarra li toħroġ il-
ħila organizzattiva, artistika u kreattiva ta’ 
dawn iż-żgħażagħ, jiġu jarawhom u jieħdu 
sehem fihom numru ta’ nies minbarra r-raħal 
f’xhur li mhumiex direttament marbutin 
mal-festi Mqabbin li tant aħna magħrufin 
għalihom.

Kull meta attendejt xi waħda minn 
dawn l-attivitajiet, inħoss sodissfazzjon. 
Sodissfazzjon li bl-għajnuna li bħala Kunsill 
inkunu tajna kemm lis-Sezzjoni Żgħażagħ 
Santa Marija kif ukoll lil sezzjonijiet taż-
żgħażagħ Imqabbin oħra, inkunu qegħdin 
ninkoraġġixxu li numru ta’ żgħażagħ ikunu 
attivi u jżommu ’l bogħod minn ħafna vizzji. 

Inkunu qegħdin ngħinuhom ukoll biex 
jiksbu esperjenzi ġodda li jgħinuhom jikbru 
bħala individwi responsabbli u li jirrispettaw 
il-valuri soċjali. Dan għax nemmnu li 
b’żgħażagħ attivi s-sena kollha tgawdi 
l-komunità Mqabbija kollha.

Għalhekk inħeġġ aktar żgħażagħ Imqabbin 
biex jissieħbu f’għaqdiet taż-żgħażagħ 
lokali għaliex bil-parteċipazzjoni tagħhom fi 
proġetti volontarji u fil-ħolqien ta’ attivitajiet 
soċjali u kulturali, ikunu qegħdin iħallu impatt 
dirett u pożittiv fuq il-komunità Mqabbija. 
Għax huma ż-żgħażagħ li bis-sehem 
tagħhom jippromwovu l-valuri ta’ solidarjetà, 
l-imħabba għall-kultura u responsabbiltà 
soċjali. Dan mhux biss jikkontribwixxi 
għat-tisħiħ tal-identità lokali, iżda wkoll 
jgħin fil-bini ta’ komunità aktar maqgħuda 
u anqas diviża. Fuq kollox, is-sehem attiv 
taż-żgħażagħ matul is-sena kollha huwa 
important u bżonnjuż biex b’hekk jibqgħu 
jinżammu ħajjin it-tradizzjonijiet Imqabbin.

Minn qalbi nawgura lis-Sezzjoni Żgħażagħ 
Santa Marija aktar suċċessi fil-ħidma tagħha.

Messaġġ mis-Sindku
Grace Marie Zerafa

Din is-sena 2025, hija s-sena mportanti 
għal żewġ raġunijiet. Fl-1 ta’ Novembru 
2025, jaħbat il-75 sena mill-proklamazzjoni 
tad-Domma tat-Tlugħ ta’ Marija fis-Sema 
u fl-istess waqt matul din is-sena, il-Knisja 
qed tiċċelebra il-Ġublew tat-Tama. Dawn 
iż-żewġ anniversarji huma marbutin 
flimkien. It-tama, għal min jemmen, hija li 
meta nħallu din id-dinja ma nispiċċawx fix-
xejn minkejja d-diffikultajiet tal-ħajja. Dan 
ġarbitu b’mod perfett Marija meta mhux 
talli ma spiċċatx fix-xejn imma talli lanqas 
ġisimha ma ra t-taħsir wara mewtha. 

Bħala żgħażagħ attivi fil-Festa, nitlobkom 
xi ħaġa waħda matul din is-sena; li tkunu 
strumenti tat-tama kull fejn tkunu. Tafu 
daqsi, bħalissa d-dinja qiegħda taqbad bil-
gwerer kullimkien. Fuq dawn il-gwerer ma 
nistgħu nagħmlu xejn però almenu ejjew 
nippruvaw nikkontrollaw dak li jiġri fir-
raħal tagħna, l-Imqabba. 

Kunu intom li tixegħlu tama fl-oħrajn billi 
ġġibu l-paċi. Dan jista’ jsir billi toqogħdu 
attenti x’tgħidu u x’tiktbu fil-marċi, online 
u kull fejn tkunu. M’għandix dubju li dan 
kapaċi tagħmluh u li se tagħmluh għax 

tħobbu lil Marija. Ma ninsewx Marija tgawdi 
lil Alla bir-ruħ u bil-ġisem għax kienet 
messaġġiera tat-tama u l-paċi fil-ħajja 
tagħha! Waqt li bix-xieraq tkomplu ssebħu 
l-Festa ta’ Marija, kunu wkoll protagonisti 
billi twasslu dan il-messaġġ ta’ tama kull 
fejn tkunu.

Santa Marija żżomm idejha fuqkom u fuq 
il-ħidma tagħkom!

Il-Mulej magħkom.

Messaġġ mill-Kappillan
Dun Blake Camilleri

Għal żmien ir-randan u l-Għid bħalma 
sirna nagħmlu kull sena qegħdin nerġgħu 
nippreparaw dramm li ġejna sinonimi 
għalih f’dawn iż-żminijet. Għal darb’oħra 
ser naqbdu sitwazzjonijiet mill-ġrajja ta’ 
Sidna Ġesù Kristu u se nżewġuhom ma’ 
realtajiet li ngħixu u niltaqgħu magħhom fi 
żminijietna. Kull sena nipprovaw noħolqu 
storja differenti li magħha nabbinaw 
suġġetti li jkunu għaddejjin minnhom 
minoranzi fis-Soċjetà. 

Din is-sena qbadna t-tema tas-solitudni kif 
ukoll irbatna magħha l-pjaga li qiegħda 
kulma jmur tiżdied, dik tas-suwiċidju. 
Sfortunatament huma żewġ realtajiet 
li kulma jmur qegħdin jiżdiedu u aħna 
permezz ta’ dan id-dramm inkunu nixtiequ 
noffru għajnuna kif ukoll nagħtu kuraġġ 
lil kull min jista’ jkun għaddej minn dawn 
is-sitwazzjonijiet sensittivi ħafna. Huma 
hekk għall-fatt għax huma realtajiet li 
mhux faċli li persuna li ma tkunx għaddejja 
minnha tista’ tifhem jew tinduna u propju 
f’dan id-dramm se nippruvaw anke nuru 
sitwazzjoni ta’ din ix-xorta.

L-isem ta’ dan id-dramm se jkun ‘JIEN BISS?!’ 
propju għax meta persuna tkun għaddejja 

minn din it- tip ta’ diffikultà jew sitwazzjoni 
tibda taħseb li hi biss u li qiegħda waħedha 
biss irridu nuru li aħna qegħdin hawn kollha 
għal xulxin u problema ta’ din ix-xorta rridu 
ngħinu lil xulxin sabiex negħlbuha.

Ovvjament ma nixtiequx li nikxfu aktar, 
biss anke l-ambjent li fih ser isir id-dramm 
se jkun wieħed oriġinali ħafna li żgur mhux 
faċli tabbinah maż-żmien tal-Għid biss 
ridna kemm jista’ jkun noħolqu kuntrast u 
noħorġu aktar din ir-realtà biex nuru kemm 
hi ħaġa tassew sensittiva.

Minn hawn nixtiequ nħeġġukom u 
nistednukom sabiex tiġu taraw dan id-
dramm li aħna ħejjejna għalikom sabiex 
flimkien nidħlu aktar fl-ispirtu ta’ dan iż-
żmien qaddis, kif ukoll ngħixuh flimkien 
u nippruvaw ngħinu kemm jista’ jkun lil 
xulxin għax kif jgħid il-malti ‘kulħadd b’xi 
salib’ u għalhekk għandna nkunu hemm ta’ 
spalla sabiex ngħinu lil xulxin. Minn hawn 
nixtiequ nawgurawlkom l-isbaħ xewqat 
għal żmien il-Għid lilkom u lill-familjari 
tagħkom u narawkom ġewwa s-sotteran 
tal-każin tas- Soċjetà Santa Marija u Banda 
Re George V għal dan id-dramm bl-isem 
‘JIEN BiSS?!’

Dramm Artiklu: Jien Biss?!
Jean Paul Muscat

Jien Biss?! 
S E Z Z J O N I  Ż G Ħ A Ż A G Ħ  S A N T A  M A R I J A  M Q A B B A  

D R A M M  K O N T E M P O R A N J U  F I L - Ġ I M G Ħ A  M Q A D D S A

1 1 / 0 4 / 2 0 2 5  |  J U M  I D - D U L U R I  |  1 9 : 0 0  -  2 1 : 0 0

1 3 / 0 4 / 2 0 2 5  |  Ħ A D D  I L - P A L M  |  1 1 : 0 0  -  1 3 : 0 0

1 7 / 0 4 / 2 0 2 5  |  Ħ A M I S  I X - X I R K A  |  1 9 : 0 0  -  0 0 : 0 0

1 8 / 0 4 / 2 0 2 5  |  I L - Ġ I M G Ħ A  L - K B I R A  |  9 : 3 0  -  1 2 : 3 0

F I S - S O T T E R R A N  T A L - P A L A Z Z   S A N T A  M A R I J A  L - I M Q A B B A

D H U L  B L A  H L A S



Din is-sena l-istatwa artistika ta’ “Jesús El 
Cautivo” ha tagħlaq 10 snin minn mindu 
saret mill-istatwarju rinomat Michael 
Cutajar Zahra, u wara li s-sena l-oħra 
kkomemorajna l-10 sena mill-istatwa 
kapolavur tal-istess statwarju Għawdxi, 
La Esperanza Macarena Coronada – vara 
unika fil-gżejjer Maltin – li għaliha nħadmet 
warda ġdida tal-granutel minn Nathalie 
Azzopardi. La Macarena (l-Omm Ħelwa tat-
Tama) din is-sena se tkun il-protagonista 
minħabba li qed niċċelebraw il-Ġublew tal-
Tama.

Din is-sena, il-wirja tagħna tal-Ġimgħa 
Mqaddsa se tintrama fi żewġ swali: dik 
tal-pittura (Marija Assunta) u fis-Sala tal-
Banda, kif ukoll fil-kuritur ta’ bejniethom 
bħala esperiment. Kienet xewqa tiegħi, 
għax naħseb li f’pjan wieħed tidher isbaħ, 
iktar eleganti u fuq kollox iktar imħarsa.

Din is-sena mhijiex eċċezzjoni mis-snin 

l-oħra f’dik li hi l-innovazzjoni. Se tiżdied 
vara (Paso) ġdida ta’ Ġesù miexi bis-salib, 
ma’ Duluri – it-tnejn rakmati bil-fidda – 
flimkien ma’ ċenturjun liebes bil-belus 
iswed, ħdejh żiemel abjad u mara b’tarbija. 
Se tkun miżbugħa minn Nevill Attard. 
Inħadmu wkoll żewġ statwi tal-ħallelin 
bil-wieqfa, mill-istatwarju bravu Għawdxi 
Manwel Buhagiar, kif ukoll żiemel iswed 
mal-“Paso” ta’ Ġesù mneżża’ minn ħwejġu. 
Inħadmet bradella ġdida fuq stil Spanjol, 
minn Leonard Azzopardi, għall-vara tat-
trasport. Ħafna mill-ħwejjeġ tal-istatwi tal-
wirja qed jiġu mżejna b’diversi ornamenti 
sbieħ u rikki. Għal barra, għandha 
tinħadem faldrapa jew pauljun fuq it-tema 
tas-Semana Santa Spanjola għall-gallarija 
tas-Sala l-ġdida.

Filwaqt li minn qalbi nirringrazzja lil kull 
min b’xi mod jgħin f’din il-wirja unika, 
nawgura lil kulħadd Għid Qaddis mimli 
barka mis-Sema.

La Semana Santa De Espana
Michael Chetcuti

